
Skólasamfélagið 

eða úrtak úr því.

Skilgreindar þarfir fyrir 

utanaðkomandi 

stuðning eða ráðgjöf.

Tilgangur og 

markmið skilgreind 

– áfangar 

ákveðnir.

Verkefni afmarkað 

– hvert á að beina 

sjónum? Hvað á 

að meta?

Viðmið skilgreind 

– hafa sýn og 

settar fram og þeim 

spurningum.

Meginmatsspurningar 

flokkaðar til að 

afmarka þá þætti sem 

meta á.

Matsaðferðir 

ákveðnar.

Áætlun um áfanga gerð.

Hvernig?

Hverjir?

Hvað?

Hvenær?

Hversu vel?

Unnið úr 

matsgögnum með 

SVÓT greiningu.

Úrbótahugmyndum 

forgangsraðað.

Unnið úr 

forgangsröðun.

Niðurstöður 

forgangsröðunar 

verður beint að.

Ákveðið á hversu 

mörgum 

hugmyndum á að 

hefja þróun.

Skilgreindar þarfir 

fyrir því að fara í 

verkefnið.

Úrbótahugmyndir settar 

fram á grundvelli SVÓT 

greiningar.

Matsniðurstöður 

kynntar og birtar.

Vakin þörf fyrir 

kveikja.

Matsgögnum safnað.

Matsáætlun framkvæmd.

Áherslur eða 

viðfangsefni skóla-

þróunar skilgreind. Grunnur 

að þróunaráætlun settur 

fram.

Formáli
Í Íslenskri orðabók (Mörður Árnason, 2002) er orðið þróun skýrt sem framvinda, atburðarrás, framför eða ferli frá lægra stigi til æðra. Það má því segja að þróun sé ferli sem á að fela í sér framfaramiðaða framvindu. Þróun sem er hluti af þróunarmiðuðu matsferli er því, að mati höfunda þessa verks, leið sem hve vænlegust er til árangurs við breytingaferli í stofnunum. 
Margir hafa bent á færar leiðir við gerð mats eða úttekta á stofnunum og aðrir á aðferðir við skóla​þróun. Flestir þeirra er ritað hafa um þessi mál benda á að eitt af því sem gjarnan gerist í mats- eða þróunar​verkefnum sé að þegar þau ná ákveðnum þroska er eins og aðstandendur þeirra telji þeim lokið og því séu þau lögð til hliðar (sjá t.d. Fullan, 2001, Palestini, 2000 og Patton 1997). Söfnun gagna í matsverkefnum verður þannig oft lítið annað en vinnan við matsferlið og þróunar​verkefni lifa einungis á meðan verið er að vinna að þeim. Með öðrum orðum þá skortir á að unnið sé að fullu úr gögnum matsverkefna og að festingu og mati á þróunarverkefnum sé sinnt sem skyldi. 
Í þessu verki er ætlunin að bregðast við þessu með því að setja upp nothæft líkan er leitast við að skil​greina og lýsa þróunarmiðuðu matsferli sem leið að þróun er byggir á innri þörf og skil​grein​ingum stofnanasamfélagsins sjálfs. Hér verður til einföldunar fjallað um þessa þætti út frá skólaþróun en það er trú höfunda að líkanið geti með lítilsháttar aðlögun nýst í öllum opinberum stofnunum.
Frá því að rekstur grunnskólans var fluttur frá ríkinu til sveitarfélaganna árið 1996 hefur í auknum mæli verið hugað að því hvaða leiðir eru færar til að nýta það mikla fé sem rennur til skólanna á sem hagkvæmastan hátt enda verður ekki um það deilt að aldrei fyrr hefur menntun einstaklingsins kostað þjóðfélagið jafn mikið og sú menntun er nú fer fram í skólum hins vestræna heims (Miles, 2001). Væntingar almennings til grunnskóla eru mjög mismunandi en í seinni tíð hefur áhersla á mælan​legar niðurstöður aukist til muna og nægir að benda á fjölgun samræmdra prófa í því sambandi. Í seinni tíð má einnig segja að samkeppni um fjárveitingar sé sífellt að harðna og aukast. Skólar eru þannig í vaxandi samkeppni við aðra málaflokka sveitarfélaga um fjárveitingar (Gunnar E. Finnbogason, 1996). 
Þessar aðstæður undirstrika þörfina á að skólar vandi sig við mat á eigin starfsemi. Niðurstöður matsins ætti síðan að nota til skólaþróunar sem miðar að betra og skilvirkara skólastarfi með hagsmuni nemenda að leiðarljósi. Slíkt þróunarstarf styður skólana og starfsmenn þeirra til að uppfylla markmiðin sem skólastarfinu eru sett og koma fram í lögum, aðalnámskrá grunnskóla og skóla​nám​skrá hvers skóla en allt þetta miðar að auknum árangri nemenda (Birna Sigurjónsdóttir, 1993). 
Á síðustu árum hefur það orðið æ algengara að talað sé um hugtökin gæði og skilvirkni í tengslum við mat á árangri. Þessi hugtök eru að mörgu leyti vandmeðfarin í umræðu um skóla og skólastarf en eiga engu að síður fullan rétt á sér. Sérstaklega þarf að huga að notkun þeirra þegar umræðan tekur á sig form stöðlunar og samanburðar á opinberum vettvangi og er eingöngu í höndum þeirra sem ekki starfa sjálfir innan skólanna. Hætt er við að slík umræða verði til þess að beina sjónum skólamanna frá mörgu af því sem skiptir ekki síður miklu máli í skólastarfi. Þetta stafar ekki hvað síst af því að þegar rætt er um mælanleg gæði og skilvirkni þá er gjarnan átt við þá þætti sem er auðvelt að mæla en aðrir mikilvægir þættir vilja verða útundan; þættir sem er erfitt að mæla og/eða láta illa að stjórn við mælingar vegna þess að samanburður er flókinn og/eða breyturnar eru of margar og of flóknar til að hægt sé að átta sig á hvað raunverulega er verið að mæla. Auðvitað er mikilvægt að ákveðnir ytri staðlar séu hafðir að leiðarljósi þegar gæði og skilvirkni eru skilgreind en það má þó ekki verða til þess að skólafólk hætti að vera vakandi fyrir þeim gæðum sem erfitt er að meta með stöðluðum samanburðarhæfum matsaðferðum eins og samræmdum prófum. 
Þótt ytra mat eins og samræmd próf sé ákaflega gagnlegt og geti veitt mikilvægar upplýsingar um gæði skólastarfs þá er hætt við að ef utanaðkomandi staðlaðar matsaðferðir eru allsráðandi við mat á skólastarfi geti það afvegaleitt skóla þegar þeir kappkosta að uppfylla kröfur um kerfisbundið mat. Þetta á sérstaklega við ef matstækin og innihald matsins verða til upp úr fræðunum einum með lítilli aðlögun að skólasamfélaginu. Þá er hætt við að margt af því sem er eftirsóknarvert í skólastarfi verði útundan. Í slíkum tilvikum er hugsanlegt að gæðamat snúist beinlínis upp í andhverfu sína og verið skaðlegt skólum. Í þessu samhengi þarf að mörgu að hyggja og hvetja til uppbyggilegrar umræðu innan skólasamfélagsins um það hvað sé mikilvægt og hvað skipti máli.
Reykjavík og Hallormsstað, 24. apríl 2004
Óskar J. Sandholt

Sif Vígþórsdóttir

Valdimar Helgason

Inngangur

Ferli breytinga, og þar með ferli skólaþróunar, er gjarnan sagt byggjast á þremur hornsteinum sem eru kveikja, framkvæmd og festing (Fullan, 2001). Í kveikjunni felst þörfin, hvatningin og ekki síst ákvörðunin um að takast á við skólaþróunina eða breytingarnar. Hvers konar mat á starfsemi felur oft í sér kveikju og þar með hvatningu til breytingaferlis enda er þá gengið út frá þeim raunveru​leika sem skólinn býr við og byggist á þörfum hans. Með kveikju afmarkast gjarnan þau forgangsverkefni sem ráðast á í en hafa ber í huga að kveikjan er einungis upphafið af löngu ferli sem ljúka þarf áður en breytingin nær að festa sig í sessi. 

Hugmyndir að góðu skólastarfi skortir yfirleitt ekki en þær duga ekki einar og sér. Það þarf að leggja orku í að hrinda þeim í framkvæmd en ekki síst að gera þær að varanlegum hluta starfsins. Vænleg leið til árangurs getur falist í að byggja upp skóla þar sem stjórnendur, kennarar og annað starfsfólk líta á það sem mikilvægt hlutverk sitt að meta þætti í umhverfi skólans og eigin starfsemi í þeim tilgangi að byggja upp skóla sem lærir og þroskast (Börkur Hansen og Smári S. Sigurðsson, 1998). 

Mat á starfsemi sem hluti af árangursríkri breytingastjórnun stofnanna og þar með framþróun er því mikilvægt verkfæri en nauðsynlegt er að gera sér grein fyrir því að tilgangur mats er ekki söfnun staðreynda heldur er það aðferð til að skoða og hugsa um stofnanir á kerfisbundin hátt (Daft, 2001). Þannig er skólaþróun sem byggist á skólamati leið sem sameinar í eitt ferli þá þætti sem flestir fræðimenn eru sammála um að mikilvægir séu varðandi breytingastarf. Í slíku ferli eða líkani felst nauðsynleg upplýsingasöfnun um starfsemi skólans sem verður síðan kveikjan að ákveðnu þróunarferli. Reglulegt mat á þróunarferlinu hjálpar síðan til við að festa breytingarnar í sessi. Með þessari aðferðafræði eru fjármunir nýttir á sýnilegan hátt sem skilar árangri en þannig má leiða líkum að því að framboð fjármagns til þróunarstarfs haldist stöðugt. 

Hér er ætlunin að kynna hugmynd að heildstæðu ferli sem grundvallast á mati á starfsemi er síðan leiðir til þróunarstarfs sem að lokum er metið og fest í sessi. Í ljósi þess mats er síðan horfið aftur til upphafs ferlisins og nýr upphafspunktur skilgreindur. Í upphafi verður dregin upp einföld mynd af ferlinu sem síðan verður rökstutt út frá kenningum og reynslu nokkurra þeirra sem fjallað hafa um og tekið þátt í þróunarstarfi og mati.

1. hluti – Líkan skólaþróunar með skólamati
Fjölmargar leiðir eru færar við að lýsa ferli á myndrænan hátt en slíkar ferlislýsingar eru mikið notaðar við hvers kyns verkefnastjórnun. Líkanið sem hér er sett fram lýsir myndrænt helstu þrepum skólaþróunar með skólamati. Nánar er síðan fjallað um þrep líkansins í 2. – 4. hluta þessara skrifa. Hér er svokallað fjölnota flæðirit notað til að teikna upp ferlið en rit af þessari tegund þykja hentug til að sýna tengsl milli ferlis og skipulags- eða virknieininga sem að verkefninu koma (Chase, Aquilano og Jacobs, 2001).

Nánari útfærslu á flæðiriti eins og því sem hér er sýnt mætti til dæmis gera með Gantt eða PERT ritum. Kostirnir við að gera slíkt er að uppbygging þeirra gerir það að verkum að sé formið notað eins og til er ætlast lágmarkast hættan á að mikilvægir þættir eins og fjármögnun eða tímarammi riðlist eða gleymist (Chase o.fl., 2001). Þessi verkfæri eru útbreidd við hvers kyns verkefnastjórnun og hafa fyrir löngu sannað gildi sitt.
Ferlið sem hér er lýst er endalaust. Þannig endurspeglar hringtáknið í upphafi samskonar hring við endann á flæðiritinu. Tíglarnir sem eru fjórir talsins tákna nýtt þrep í ferlinu og kassarnir eru framkvæmdaeiningar. Láréttu strikin draga framkvæmdaeiningarnar í kafla þar sem verið er að fást við mjög tengd viðfangsefni. Örvarnar milli kassanna lýsa því hvert ferlið flæðir en þegar ör er á báðum endum línu táknar það að röð aðgerða geti verið önnur eða jafnvel sé hægt að vinna viðkomandi þætti samtímis. Á myndinni má einnig sjá þrjár tegundir hópa sem koma að mis​mun​andi stigum ferlisins, það er skólasamfélagið, stjórnendur og skilgreinda hópa (t.d. verkefnastjórnir). Ljósaperan táknar síðan tímapunkta þar sem mælt er með að vinnan sé kynnt fyrir hlutaðeigandi, í þessu tilfelli skólasamfélaginu. 

Áhugi skólasamfélags á 

áherslum þróunarstarfs 

kveiktur eða 

endurvakinn.

Ástæður fyrir vali 

úrbótaverkefna rifjaðar upp. 

Hver var upphafsstaðan? 

Hvernig er ástandið núna?

Markmið og 

tilgangur 

þróunaráætlunar 

skilgreindur.

Áfangar 

þróunarstarfs 

skilgreindir.

Röð verkefna 

ákveðin.

Þörf fyrir 

utanaðkomandi 

stuðning/ráðgjöf 

metin.

Áætlun um þróunarstarf gerð.

Hver?

Hvað?

Hvernig?

Hvenær?

Hversu vel?

Hugað að mati á gengi 

verkefnis á meðan það 

stendur yfir og í lokin. 

Hvaða áfangar verða 

metnir og hvernig.

Framkvæmd.

Mat á hvernig 

þróunarstarf gekk.

Leiðir og aðferðir 

til að festa 

breytingar í sessi 

skilgreindar.

Hefur það sem orsakaði 

þróunarstarfið lagast eða 

breyst? Er búið að kippa 

því í liðinn sem var 

kveikjan að því að farið 

var af stað í upphafi?

Til upphafs.

Metið hvort þróunarstarf

hafi haft tilætluð áhrif. 

Stjórnendur

Skólasamfélag

Skilgreindur hópur

Kynning

Skýringar

Verkefna/

þróunarstjórn 

skipuð.



2. hluti – Gagnaöflun fyrir skólaþróunarmiðað mat

Hvers kyns mat á starfsemi stofnana og fyrirtækja hefur mikið færst í vöxt undanfarin tuttugu ár. Einn megintilgangur mats er að skoða starfsemi eða verkefni á gagnrýninn hátt með það fyrir augum að finna styrk- og veikleika þannig að hægt sé að bæta viðkomandi starfsemi eða verkefni. Mat er einnig notað til að taka ákvarðanir um framhald, framþróun, nýbreytnistarf, vöxt eða niðurskurð verkefna og viðfangsefna svo fátt eitt sé nefnt. Þörfin fyrir mat eins og við þekkjum það í dag er að mestu sprottin upp úr óánægju manna með menntakerfi og önnur opinber kerfi í Bretlandi og Banda​ríkjunum á 19. öld. Fram að því var mat almennt byggt á trúarlegum og stjórnmálalegum skoðunum en á tímabilinu 1800 – 1940 þróuðust mælingar og notkun formlegra prófa. Frá 1984 má síðan segja að mat sé orðið að starfsgrein sem breiðst hefur út um allan heim. (Fitzpatrick, Sanders, og Worthen, 2004). 
Tilgangur og markmið 
Tilgangur sjálfsmats er að leggja grunn að sívirku umbótastarfi í hverjum skóla (Menntamála​ráðu​neytið, 1998). Megintilgangurinn með mati á skólastarfi hlýtur því ávallt að vera að bæta skólastarf og vera vegvísir til skólaþróunar. Því miður bendir margt til þess að mat á skólastarfi sé í dag fyrst og fremst sprottið af þörfinni til að uppfylla skyldur um mat og eftirsókn skólanna í að standast aðferðafræðilegar kröfur menntamálaráðuneytis í úttektum sem gerðar eru á matsaðferðum skólanna á fimm ára fresti. Hætt er við að mat sem grundvallast þannig á ytri hvötum leiði til þess að megintilgangur þess verði útundan og matsferlið leiði ekki til þess sívirka umbótastarfs sem var upprunalegur tilgangur þess. Nánar verður fjallað um leiðir til að koma í veg fyrir þetta í kaflanum um innri hvata hér á eftir.
Fjölmargir fræðimenn er fjallað hafa um það hvernig fyrirtæki og stofnanir geta skapað sér sérstöðu og skarað fram úr hafa bent á að notkun matsgagna sé mjög árangursrík aðferð. Richard L. Daft (2001) segir að opinberar stofnanir eins og grunnskólar séu að mörgu leyti frábrugðnar fyrirtækjum sem starfa í samkeppnisumhverfi. Í samkeppnisrekstri skipti meginmáli að vera skrefinu á undan keppinautnum en í opinberum rekstri sé fjárhagslegur hagnaður ekki meginmarkmið heldur að veita lögboðna þjónustu með skilvirkum hætti og innan ramma fjárheimilda. Munurinn sé þó ekki eins mikill og gjarnan er af látið. Þættir eins og aukin alþjóðleg samkeppni, hærra menntunarstig, aldursamsetning þjóða og ný viðhorf í siðferðismálum skipta máli í opinberum rekstri líkt og í einkageiranum. Kröfur um sambærilega þjónustu af hendi opinberra aðila og einkaaðila séu þannig sanngjarnar og tímanna tákn. Einnig má benda á að nútímakenningar um fyrirtæki ganga út frá því að meginmarkmið þeirra sé ekki eingöngu vöxtur, heldur ekki síður menntun og virkni. 
Hagfræðingurinn Michael Porter rannsakaði um miðbik síðustu aldar hvernig fyrirtæki keppa og skapa sér sérstöðu á markaði (Lynch, 2000). Á þeim rannsóknum byggði hann og þróaði kenningu sem kölluð hefur verið almenna aðferðin. Í kenningunni sem dregur nafn sitt af því hversu einföld hún er skilgreinir hann þrjá kosti sem fyrirtækjum standa til boða til að skapa sér sérstöðu. Í fyrsta lagi geti þau stefnt að kostnaðarforystu, í öðru lagi að aðgreiningu eða í þriðja lagi að því að einblína á að skilgreina markhóp sinn eins þröngt og mögulegt sé. Fyrstu tveir flokkarnir koma vart til greina fyrir almenna grunnskóla en þeir geta fundið sér farveg í gegnum síðast talda kostinn. Áherslan verður þannig á þjónustu við nemendur sem eru frummarkhópur skólanna. 
Richard Lynch (2000) bendir á að Porter hafi fyrst og fremst verið með samkeppnisrekstur í huga við rannsóknir sínar og því sé nauðsynlegt að gefa gaum að þáttum sem að mörgu leyti séu einstakir fyrir opinberar stofnanir. Í því sambandi bendir hann á að slíkar stofnanir búi oft á tíðum yfir mjög mikilli faglegri þekkingu og þess vegna þurfi að gera ráð fyrir skrifræðismenningu. Menningu opinberra stofnana þurfi þannig að taka sérstaklega með í reikninginn þar sem hún hafi oft á tíðum þau einkenni að vera svifaseinni og með ákveðnum tregðuþáttum sem gjarnan eru sprottnir af mikilli sérfræðiþekkingu. Opinber fyrirtæki hafi því nær alltaf tilhneigingu til að vera svifaseinni og íhaldssamari og að lúta pólitískum lögmálum auk þess sem iðulega þurfi að taka tillit til fleiri sjónarmiða við stjórnun þeirra en annarra fyrirtækja. Daft (2001) segir ekkert af þessu eigi þó að koma í veg fyrir að þau lúti svipuðum lögmálum og fyrirtæki í einkarekstri.
Á fimmta tug síðustu aldar setti skólafræðingurinn Ralph W. Tyler fram þá skilgreiningu á mati á skólastarfi að það væri athugun á því hve vel kennslumarkmiðum væri náð. Seinni tíma fræðimenn eru hins vegar sammála um að mat sé kerfisbundin lýsing á tilteknum atriðum til að geta sagt til um ágæti þeirra. Mat feli í sér söfnun gagna eða upplýsinga af einhverju tagi til að fella dóma eða gefa umsagnir (Börkur Hansen, 2003). Ekkert einfalt eða algilt svar er til við því hvaða svið þeirrar fjölþættu starfsemi sem fram fer í skólum er brýnast að meta enda má segja að allir málaflokkar séu á einhvern hátt mikilvægir. Þó ber að hafa í huga að tilgangur mats hlýtur fyrst og fremst að vera sá að greina þarfir skólans fyrir breytingar og umbætur með hagsmuni nemenda að leiðarljósi (Rúnar Sigþórsson, Börkur Hansen, Jón Baldvin Hannesson, Ólafur H. Jóhannsson, Rósa Eggertsdóttir og Mel West, 1999). 
Gerður G. Óskarsdóttir (1999) segir að markmið mats sé að fá fram upplýsingar um gæðastig þess sem metið er eða fá svar við matsspurningum. Mati sé þannig ætlað að skilgreina styrkleika og veikleika, draga fram það góða og benda á það sem betur má fara. Hlutverk mats sé síðan að nota upplýsingarnar eða svarið við matsspurningunni til að bæta eitthvað í skólastarfinu, breyta einhverju, taka upp eitthvað nýtt, hætta einhverju eða rökstyðja að eitthvað haldist óbreytt. Hlutverk mats getur einnig eingöngu verið að skapa yfirsýn og þá eru engar áætlanir uppi um að breyta neinu í kjölfar matsins. Niðurstöður matsins eru þannig mikilvægt tæki til að nota við ákvarðanatöku. 
Lykilatriði í matsumræðu er að vita af hvaða hvötum eða hvers vegna meta á skólastarfið í heild eða ákveðna þætti þess. Liggja þarf fyrir hugmynd um hvaða upplýsingum á að ná fram, til hvers matið á að leiða og hvað eigi að koma út úr því. Hvatar fyrir því að meta skólastarf eru einkum af tvennum toga. Annars vegar er um að ræða utanaðkomandi hvata sem birtast í lögum og fyrirmælum stjórnvalda og hins vegar eru það innri hvatar sem eru löngun og þarfir starfsfólks, stjórnenda, skólayfirvalda, foreldra og nemenda skólans til að gera skólastarfið betra.
Ytri hvatar

Í lögum um grunnskóla nr. 66/1995 (Menntamálaráðuneytið, 1995) kemur fram að sérhver skóli skuli innleiða aðferðir til að meta skólastarfið, þar á meðal kennslu- og stjórnunarhætti, samskipti innan skólans og tengsl við aðila utan hans. Í lögunum eru einnig ákvæði um að á 5 ára fresti skuli, að frumkvæði menntamálaráðuneytisins, gerð úttekt á þeim sjálfsmatsaðferðum sem skólar nota. Ákvæði um úttektir á sjálfsmatsaðferðum grunnskóla komu fyrst til framkvæmda haustið 2001. Í bæklingi menntamálaráðuneytisins Sjálfsmat skóla – leikskólar, grunnskólar og framhaldsskólar (1997) kemur fram að skólum sé frjálst, samkvæmt lögum og reglugerðum, að velja sér aðferðir til að meta innra starf sitt og gert er ráð fyrir því að þeir setji sér sjálfir viðmiðanir um bættan árangur. Lögð er áhersla á að umfang sjálfsmats sé með þeim hætti að það nái á einhverju stigi til allra þátta skólastarfsins án þess þó að það sé of umfangsmikið og því sé mikilvægt að skólar forgangsraði verkefnum og afmarki vel vinnu sína. Þeir þættir sem sérstaklega eru dregnir fram og lögð er áhersla á eru stjórnunarhættir, faglegir þættir í starfi kennara og annarra starfsmanna, vinnuandi, stefnu​mörkun, endurmenntun, samstarf og samskipti kennara, nemenda og foreldra. 
Í framangreindum bæklingi ráðuneytisins er bent á að sjálfsmat sé samvinnuverkefni sem allir sem tengjast skólanum og starfi hans taki, á einhverju stigi, þátt í. Þar er átt við nemendur, stjórnendur, kennara og annað starfsfólk, foreldra og aðra hagsmunaaðila. Gert er ráð fyrir því að þátttaka einstakra hópa sé mismikil en að skólastjórnendur hafi yfirumsjón með verkinu. Sjálfsmat er talin ein af forsendum þess að hægt sé að setja fram raunhæfar tillögur til úrbóta í stofnunum og því þurfi skólar að setja sér ákveðin viðmið um árangur. Ætlast er til þess að niðurstöður sjálfsmats skóla birtist í stuttum og hnitmiðuðum skýrslum þannig að unnt sé að nýta niðurstöðurnar til bættrar stjórnunar og umbóta í skólastarfi. Sjálfsmat skóla á ekki að vera afmarkað verkefni heldur langtímamiðað og brýnt er að það sé greinandi og dragi fram sterkar og veikar hliðar allra þátta skólastarfsins. Þá er og mikilvægt að sjálfsmat leiði til þess að unnt sé að finna leiðir til að bæta árangur skólastarfsins og eftir það liggi fyrir tillögur um umbætur og áætlun um hvernig skuli innleiða þær. Gert er ráð fyrir að hver skóli gefi út opinbera sjálfsmatsskýrslu enda sé það forsenda þess að hægt sé að fylgja umbótum eftir en einnig að skólinn fái viðurkenningu fyrir það sem vel er gert.

Í úttektum menntamálaráðuneytisins á sjálfsmatsaðferðum skóla er síðan lagt mat á stöðu sjálfmats, sjálfsmatsaðferðir og framkvæmd sjálfsmatsins í einstökum skólum. Þau viðmið sem lögð eru til grund​vallar við mat ráðuneytisins á sjálfsmatsaðferðum skóla eru að sjálfsmatið sé formlegt, altækt, áreiðan​legt, samstarfsmiðað, umbótamiðað, árangursmiðað, stofnana- og einstaklingsmiðað, lýs​andi, greinandi og opinbert (Menntamálaráðuneytið, 1997). 
Framangreind viðmið eru einnig birt í Aðalnámskrá grunnskóla – almennum hluta (Menntamála​ráðu​neytið, 1999). Í henni kemur auk þess fram, varðandi viðmið, að sjálfsmatið eigi að vera altækt, það er að á einhverju stigi skuli matið ná til allra þátta skólastarfsins. Það skal einnig vera formlegt og áreiðanlegt eða með öðrum orðum byggt á traustum upplýsingum og kerfisbundnum mælingum. Það má því ljóst vera að skólum er skylt, samkvæmt gildandi lögum, að vinna að mati á skólastarfinu.

Innri hvatar
Þótt krafan um mat á skólastarfi sé til þess að gera ný í íslenskum veruleika þá hafa framsýnir og metnaðarfullir skólamenn og skólar ávallt lagt mat á eigin störf og unnið að stöðugri endurskoðun og þróun á eigin starfsháttum. Sú þörf einstaklingsins að vilja leggja mat á eigin störf með það fyrir augum að skoða hvort sá árangur sem stefnt var að í upphafi hafi náðst er dæmi um innri hvata.
Skólar hafa almennt á að skipa vel menntuðu og hæfu starfsfólki sem vill leggja metnað sinn í það að gera sitt besta og leita leiða til að starfið í skólanum verði sem árangursríkast og markvissast fyrir nemendur. Á hverjum tíma hafa mismunandi viðmið ráðið ferðinni varðandi það hvað er talið mikilvægt að meta og hvernig. Undanfarinn áratug hefur skólanámskrá hvers skóla gjarnan verið það leiðarljós sem sjálfsmat skóla og endurskoðun hefur byggst á. 
Allt metnaðarfullt skólafólk vill vafalaust stöðugt, eins og fyrr er sagt, leggja mat á eigin störf og það er þessi innri hvati sem hvað mestu máli skiptir. Ytri hvatar geta hjálpað til í sumum tilvikum en mat sem sprottið er af innri þörf og vilja til að bæta eigin árangur er líklegast til að skila árangri. Það er því mikilvægt að það mat og þróunarstarf sem lagt er upp í byggi fyrst og fremst á innri hvötum fremur en ytri hvötum. Innri hvatar eru í raun það hreyfiafl sem skapar kveikju og áhuga á skólaþróun.
Þegar ákveðið hefur verið að meta starfið í skólanum er nauðsynlegt að skólasamfélag hvers skóla eða fulltrúar þess komi sér saman um hvað það er sem helst skiptir máli í skólastarfinu og brýnast sé að leggja mat á. Því er mikilvægt að nýta sér vinnuferli sem felur í sér samráð þessara aðila þegar inntak og áherslur matsins er ákvarðað. Það er því ljóst að til að mat á skólastarfi komi að gagni og leiði til skólaþróunar er nauðsynlegt að hver skóli setji sér skýr markmið með matinu, skilgreini hvað skólasamfélagið vill fá vitneskju um og beini síðan upplýsingaleit sinni að því. Þannig séu innri hvatar skólasamfélagsins nýttir til að fá fram innihald mats sem skiptir máli og hefur merkingu fyrir meðlimi þess. Eigi matið að nýtast til skólaþróunar strax er einnig nauðsynlegt að það sé framkvæmt í viðráðanlegum og afmörkuðum áföngum. 

Þegar skoða á skilvirkni og gæði er rík tilhneiging til að staðla viðmið og ferlislýsingar, mæla og meta og bera saman. Þetta er allt gagnlegt ef rétt er á málum haldið. Þó geta of niðurnjörvaðar ferlislýsingar verið heftandi og brotið niður frumkvæði og sjálfstæða hugsun. Matsaðferðir mega heldur ekki vera svo tímafrekar og íþyngjandi að þær fari að „éta börnin sín“ það er þann tíma sem fólk hefur og þarf til að sinna daglegum verkefnum. Mikilvægt er að missa aldrei sjónar á aðal​atrið​unum og láta ekki kerfi, utanaðkomandi eða heimatilbúin, taka af sér völdin eða firra sig þeirri ábyrgð að vera sífellt vakandi fyrir bestu leiðinni miðað við þá einstaklinga og aðstæður sem eru viðföng hverju sinni. Til þess að mat á skólastarfi skili tilætluðum árangri og auki gæði skólastarfs er nauðsynlegt að innri hvatar til mats í skólunum séu nýttir til fulls og innihald matsins sé sprottið upp úr skólasamfélaginu. 

Í bók sinni Ten Steps to Educational Reform, Making Change Happen, tilgreinir Robert H. Palestini (2000) tíu þrep sem hann segir að styðji við breytingarferli. Hann telur að í flestum tilfellum séu orsakir þess að tilraunir til breytinga mistakist þær að aðilarnir sem leiða breytingarferlið gleymi einhverjum þætti af þeim tíu þáttum eða þrepum sem hann leggur áherslu á að séu hluti af sérhverju farsælu breytingarferli. Þrepin tíu eru (a) að skapa vilja og hvetjandi anda til breytinga, (b) að skapa þörfina fyrir breytingar, (c) að gera breytingarnar knýjandi, (d) að skilgreina meðbyr og mótbyr við breytingar, (e) að gera upp á milli mismunandi breytingamöguleika, (f) að skapa í skólasamfélaginu tilfinningu fyrir því að það eigi breytingarnar, (g) að stuðla að starfsþróun í tengslum við breytingar​ferlið,  (h) að hrinda breytingum í framkvæmd,  (i) að meta breytingarnar og (j) að festa þær í sessi.
Af framantöldum áherslum Palestini er ljóst að nauðsynlegt er að fúsleiki til breytinga sé meðal starfsfólks. Þörfin fyrir breytingar og það að gera breytingarnar knýjandi kemur vart til nema upphaf þeirra eigi sér rætur í skólasamfélaginu sjálfu. Starfshvatning er þannig að mörgu leyti eitt af mikilvægustu verkfærum stjórnanda sem vinnur að því að gera starfsfólk reiðubúið til að takast á við breytingar. Starfsfólkið verður að hafa áhuga á verkefninu til að árangur náist og upplifa þá ánægju sem er samfara því að koma hlutum í verk. Mikilvægur þáttur í virkjun einstaklinganna er að þeir séu virkir þátttakendur og trúi því að þeir hafi áhrif og skipti máli í breytingarferlinu. 
Það eru því mikilvægt að virkja innri hvata til að laða framúrskarandi vinnuframlag einstaklinga fram (Hoy og Miskel, 2001). Þegar einstaklingur býr yfir innri hvötum framkvæmir hann af fúsleika eða löngun þar sem það er fyrst og fremst áhuginn á framkvæmdinni sem hvetur hann til dáða. Einstaklingar sem eru þannig knúnir áfram eru í senn ákafir og sýna mikið frumkvæði ásamt því að búa yfir þeirri seiglu sem þarf til að koma hlutunum í verk. 

Starfshvatar eru innra ástand sem hvetur, leiðir og viðheldur atferli einstaklingsins. Þannig byggist starfshvöt einstaklinga á þörfum þeirra, markmiðum og trú á að þeir geti haft áhrif. Margir fræðimenn hafa sett fram kenningar um starfshvata og verður hér gerð grein fyrir nokkrum þeirra kenninga sem Wayne K. Hoy og Cecil G. Miskel (2001) telja að skipti máli varðandi starfshvöt í skólum. Mikilvægt er fyrir stjórnendur sem eru að hleypa af stokkunum þróunarmiðuðu matsferli í skólanum sínum að vera sér miðvitaðir um þessar kenningar þannig að þeir geti nýtt þær til að kveikja þá hvöt sem verður síðan hreyfiafl í breytingarferlinu.
Samkvæmt tvíþáttakenningu F. Herzberg (Hoy og Miskel, 2001) er hægt að ganga út frá því að sé áhugahvöt til staðar leiði hún nær alltaf til starfsánægju sem skapar þann áhuga sem nauðsynlegur er til að marka stefnu og framtíðarsýn. Starfshvatakenningin um þörf fyrir sjálfræði og ávinning gerir ráð fyrir því að það sé ein af grunnþörfum einstaklingsins að ráða gjörðum sínum ásamt því að geta verið sjálfstæður í hugsun og gerðum. Í samræmi við þessa kenningu er mikilvægt að mat og þróunarstarf eigi uppruna sinn innan skólans og skólasamfélagið skilgreini sjálft þá þætti sem knýjandi er að breyta og ákvarði hvað sé mikilvægt að meta ásamt því hvernig eigi að bregðast við matinu með skólaþróun. Komi ákvörðun um matið utan frá og utanaðkomandi matstæki og viðmiðanir ráði ferðinni í mati og þróunarstarfi er hætta á að áhugi fyrir breytingastarfinu verði minni.
Orsakakenningin lýtur að því að einstaklingar leitist við að skilja hvaða orsakir liggi að baki atburðum og athöfnum og skapi sér innri sýn á sjálfa sig sem auðveldar þeim að hafa meiri sjálfstjórn og betri stjórn á umhverfinu. Þegar breytingastarf er unnið í skólum er því mikilvægt að einstaklingarnir í skólanum geti tengt breytingarstarfið við ákvarðanir sem eru teknar á grundvelli sameiginlegrar umræðu, ákvarðana og skilgreininga á því sem mikilvægt er talið að meta og skilji þannig orsakir þeirra breytinga sem þróunarstarfið í kjölfar matsins leiðir af sér.

Trú á eigin getu hefur mikil áhrif á starfshvöt og frammistöðu einstaklinga. Í henni felst áskorun um að takast á við markmiðin og í raun vald til að hrinda þeim í framkvæmd. Kenningin um eigið mat á hæfni byggir á því að sjálfstraust eða trú einstaklingsins á eigin færni og getu hafi áhrif á það hvaða markmið hann setur sér, hversu mikið hann er tilbúinn til að leggja á sig og hvaða úthald og seiglu hann býr yfir þegar á móti blæs. Í þessu samhengi er mikilvægt að þjálfa starfsmenn í því að takast á við sjálfsmat og breytingarstarf þannig að andstaða í skólasamfélaginu sé ekki tilkomin vegna þess að meðlimir þess skilji ekki og trúi ekki að þeir geti tekist á við viðfangsefnið. Það er því brýnt að mennta skólasamfélagið í þeim grundvallarvinnubrögðum og starfsaðferðum sem það þarf að hafa yfir að ráða til að geta tekist á við breytingarstarf. Starfsþróun þarf því að miða að því að þjálfa skólasamfélagið í nothæfum vinnubrögðum og aðferðum við mat og þróunarstarf.

Árangurskenning McClellan (Hoy og Miskel, 2001) gengur m.a. út á það að sumir einstaklingar hafi ríkari metnað en aðrir en að í öllum tilfellum sé hægt að virkja metnað til að ná árangri. Þá gengur McClellan út frá því að hvatar séu lærðir og breytilegir milli einstaklinga og að smátt og smátt læri fólk að tengja jákvæðar og neikvæðar tilfinningar árangri í starfi. Því er mikilsvert að breyt​ingar​starf í skólum tengist jákvæðri upplifun starfsmanna. McClellan telur ennfremur að metnaðarfullir einstaklingar búi yfir þremur sterkum persónueiginleikum. Fyrst sé þráin eftir persónulegri ábyrgð á verkefnum og lausn vandamála. Í því sambandi er mikilvægt að skólasamfélaginu finnist það bera ábyrgð á breytingaferlinu og eigi sjálft þátt í því að móta þær lausnir sem verða til í ferlinu. Í öðru lagi hafa metnaðarfullir einstaklinga þörf fyrir að setja sér hæfileg markmið og taka miðlungsáhættu enda minnka möguleikarnir á því að ná árangri ef verkið er of erfitt. Á hinn bóginn er ekki talið þess virði að takast á við verkefni sem hver ,,meðaljón“ gæti leyst. Í þessu samhengi er þýðingarmikið að skrefin sem eru stigin séu metnaðarfull en þó hæfileg og ekki svo stór í sniðum að þau veki ótta um að markmiðin séu ekki innan seilingar. Í þriðja lagi lýsir McClellan þörf einstaklinga á að vita hversu vel þeim hefur gengið og eftirvæntingu eftir upp​lýs​ingum þar að lútandi eða með öðrum orðum þörf fyrir endurgjöf. Það er því áríðandi að inn í þróunarstarf sé byggt mat sem framkvæmt er jafnóðum og veitir þannig stöðuga endurgjöf.
Þörfin fyrir sjálfsforræði er starfshvatakenning sem gerir ráð fyrir því að það sé ein af grunnþörfum einstaklingsins að ráða því sjálfur hvað hann gerir og hvernig hann gerir það ásamt vissunni fyrir því að hann geti verið sjálfstæður í hugsun og gerðum í stað þess að lúta utanaðkomandi þrýstingi eins og lögum, reglum og tímatakmörkunum sem aðrir setja. Því hafnar starfsmaður sem hefur ríka þörf fyrir sjálfsforræði oft aðstoð í þeim tilgangi að hafa sjálfur stjórn á hlutunum. Í þessu sambandi er mikilvægt að skapa þá sýn í skólasamfélaginu að þótt reglur geri ráð fyrir því að innra mat á skólastarfi sé lögbundið þá sé meginástæða þess að mat og þróunarstarf sé framkvæmt ekki utanaðkomandi nauð heldur sjálfsagður og sjálfskapaður vilji skólasamfélagsins til að bæta skólastarfið.
Markmiðskenningin gengur út á það að einstaklingur taki sjálfur þátt í að setja sér markmið með starfi sínu og skilgreina hvaða árangur sé ásættanlegur. Samkvæmt markmiðskenningunni þurfa árangurs​rík markmið sem skila bættri frammistöðu að uppfylla fjögur skilyrði. Þau þurfa að vera afmörkuð, fela í sér áskorun, vera raunhæf og framsækin og þess eðlis að starfsmaðurinn telji sig skuldbundinn þeim. Uppfylli markmiðin þessi skilyrði örvar það starfshvöt einstaklingsins og leiðir til meiri einbeitni, þrautseigju og skilvirkari vinnubragða. Mikilvægt er að yfirmenn þeirra starfsmanna sem eru hvattir áfram með starfsmarkmiðum veiti reglulega endurgjöf á störfin, hrósi ef vel er gert sem og leiðbeini ef miður fer. Það er liður í því að fága og endurbæta markmiðin og gera þau skilvirkari. 
Jafnræðiskenningin um starfshvata felur það í sér að einstaklingar leggi sig meira fram telji þeir að komið sé fram við þá af réttlæti, þeir uppskeri í samræmi við vinnuframlag sitt og að þeim sé umbunað á réttlátan hátt jafnframt því að vera sýnd virðing. Vert er að hafa í huga að það er einstaklingurinn sjálfur sem metur hvað er réttlátt og sanngjarnt og því getur mælistikan á það hvað er réttlátt verið misjöfn eftir einstaklingum. Sérhvert skólasamfélag verður því að setja sér sína eigin mælistiku eða viðmið um gæði og þau markmið sem stefnt er að með skólaþróuninni. Starfsmenn sem hafa möguleika á því að taka sjálfir þátt í að ákveða viðfangsefnin með yfirmönnum sínum upplifa ákveðið jafnræði sem virkar hvetjandi. 
Allar starfshvatakenningarnar sem hér hafa verið tíundaðar renna stoðum undir að mikilvægt sé að virkja sem flesta til ákvarðanatöku og þátttöku í mati á skólastarfi sem er ætlað að vera upphafið að skólaþróun. Uppspretta matsins komi þannig innan frá og að allt skólasamfélagið sé samábyrgt og að sem flestir séu þátttakendur í matsferlinu sem síðan fæðir af sér þróunaráætlun sem er þá nokkurs konar viðbrögð við niðurstöðum matsins og rökrétt framhald af því.
Verkefnastjórn 
Við val á matsaðferðum og ákvarðanatöku um þær þarf að taka tillit til stærðar þeirrar stofnunar er meta á (Fitzpatrick, Sanders og Worthen, 2004). Þær matsaðferðir sem oft eru lagðar til grundvallar mati á skólastarfi eru þess eðlis að hentugt er að koma á fót verkefnastjórn eða þróunarstjórn innan skólans til að stýra matinu. Verkefnastjórnin stýrir þannig í raun því mati sem fram fer í skólanum og því er mikilvægt að í henni sitji fulltrúar allra þeirra hagsmunaaðila sem mynda skólasamfélagið: skólastjórnendur, kennarar, aðrir starfsmenn, foreldrar og nemendur. Verkefnastjórnin ákveður þá matsáherslur í samráði við skólasamfélagið, vinnur úr upplýsingum, sér um úrvinnslu og skýrslu​gerð sem og að vinna að gerð umbótamiðaðrar skólaþróunaráætlunar. Fulltrúar hvers hagsmunahóps vinna í umboði þess hóps er þeir starfa fyrir og ráðfæra sig við hópinn sem er þá baklandið.
Sé um mjög stóra stofnun að ræða getur verið hentugt að koma á fót svokölluðum rýnihópi sem í er ákveðið úrtak úr hverjum hagsmunahópi. Rýnihópurinn er þá í hlutverki smækkaðrar myndar af skólasamfélaginu og endurspeglar vilja þess. Verkefnastjórnin ráðfærir sig þá við rýnihópinn í stað skólasamfélagsins alls.
Stuðningur og ráðgjöf 

Eitt af því sem kemur í hlut verkefnastjórnarinnar í samráði við skólastjórnendur og skóla​sam​félagið er að ákveða hvort utanaðkomandi ráðgjafar eða stuðnings sé þörf vegna þess hluta ferlisins sem snýr að mati á starfinu. Ýmsir þeir sem skrifað hafa um skólaþróun (sjá t.d. Rúnar Sigþórsson o.fl., 1999 og Fullan, 2001) eru sammála um að í vinnu við skólaþróun og/eða þróunarverkefni sé þýðingarmikið að tryggja skólum utanaðkomandi stuðning og ráðgjöf. Um matshluta breytingar​ferlis​ins gildir hins vegar ekki alltaf það sama enda eru skólar í auknum mæli orðnir vanir matsvinnu og starfsfólk þeirra og skólasamfélög hafa í mörgum tilfellum fest í sessi sem hluta af daglegu starfi skólans ákveðna útfærslu á því hvernig mat á starfinu er framkvæmt. Sé slíkt ekki til staðar í skólanum og hann að hefja vinnu við mat er jafnmikilvægt að tryggja utanaðkomandi stuðning og ráðgjöf í þessum hluta ferlisins eins og þeim hluta sem snýr að þróunarstarfinu.
Skólamenning, stefnumið, viðmið og matsspurningar 
Einn af lykilþáttunum árangursríks mats er skilgreining viðmiða eða mælikvarða skólasam​félags​ins á gæðum og samningu matsspurninga við hæfi. Tilgangurinn er að fá svör við því hvernig núverandi staða mála í skólanum birtist í ljósi þessara viðmiða og að hverju beri síðan að stefna. Viðmið skólasamfélagsins hljóta því að byggjast á þeirri sýn sem skólasamfélagið hefur sett sér um starfið í skólanum og endurspeglast einnig í þeim gildum sem skólastarfið byggist á. Þessi tvö hugtök, sýn og gildi, sem kalla má einu nafni stefnumið skólasamfélagsins eru þannig lykilhugtök þegar skólaþróun er annars vegar. Skólaþróun felur í sér, eðli málsins samkvæmt, ákveðna stefnu​mótun sem hlýtur að taka mið af þeim stefnumiðum sem ríkjandi eru. Stefnumiðin eru þannig órjúfanlegur hluti þeirrar menningar sem ríkir í skólanum og við þau er starfið í skólanum miðað og/eða grundvallað á. 
Í skólum verður oft ríkjandi hegðunarmynstur og menning sem birtist meðal annars í væntingum og venjum sem fólkið sem þar nemur og starfar þjálfast ómeðvitað í að fylgja. Hegðunarmynstrið ákvarðar síðan hvernig fólkið hegðar sér og hlutir eru framkvæmdir. Þannig verður til menningar​legt ,,lím” sem bindur fólk saman í hinum laustengda heimi skólans. Þetta verður sá áttaviti og vegvísir sem segir til um það hvað á að gera og hvernig það skal gert (Sergiovanni, 2001). 
Um starfið í skólanum og þá menningu sem þar ríkir gildir þá nokkurs konar siðferðilegur sáttmáli sem tengir nemendur, kennara, stjórnendur og foreldra, eða með öðrum orðum skólasamfélagið, við háleita sýn á tilgang skólastarfsins, mikilvæg gildi og kennslufræðilega trú. Þannig verður til grunnur​inn að viðvarandi umræðu um það hvernig stjórnendur, kennarar, nemendur og foreldrar mæta skuldbindingum sínum hver við annan og við skólann og hvað það er sem hefur vægi fyrir hópinn og talið er mikilvægt (Sergiovanni, 2001). Það er því afar mikilvægt í allri umræðu um mat á skólastarfi og skólaþróun í kjölfar þess að hafa í huga hvað hugtakið skólamenning felur í sér þar sem skólaþróun hlýtur að hafa áhrif á eða jafnvel kalla á breytingar á þeirri menningu sem ríkir í skólanum. Þróunarstarfinu er því ekki hvað síst ætlað að hafa í för með sér framþróun á þeirri skólamenningu sem ríkjandi er. Í raun má því fullyrða að það að móta stefnu eða áætlun varðandi þróun skóla lúti að því að hafa áhrif á eða gera þær breytingar á núverandi menningu hans sem skólasamfélaginu þykja ákjósanlegar og miða að jákvæðri framþróun skólastarfsins. 
Menning viðkomandi skóla er þannig eitt af því sem þeir skólamenn sem vilja hrinda af stað skólaþróun eða breytingarferli í skólanum sínum þurfa að huga að og spyrja sig spurninga eins og: Er menningin í skólanum til dæmis þannig að hún einkennist af mikilli og vakandi umræðu um stefnu og sýn skólans eða markvissri samvinnu allra aðila sem byggist á sameiginlegum þekkingargrunni og gildismati? Er í skólanum „samfélag sem lærir“ þar sem fagleg umræða, samábyrgð og samráð er haft um starfið, nám og kennslu og hjálpast menn að við að finna færar leiðir? Er til staðar vilji til að bæta og breyta starfinu ef það þjónar hagsmunum þeirra sem í hlut eiga og ríkir þannig í skólanum menning sem getur kallast umbótamenning? Menning sem einkennist af þessum þáttum eykur líkurnar á að skólaþróunin og þær breytingar sem hún hefur í för með sér gangi betur en ef í skólanum ríkir svo kölluð kyrrstæð menning. Slík menning einkennist af einangrun aðila í skólasamfélaginu, lítilli samvinnu milli kennara, lítilli faglegri umræðu og lítilli þátttöku foreldra og nemenda í skipulagi og umræðu um skólastarfið (Rosenholtz, 1991). Sé menningin í skólanum á þessa lund er nauðsynlegt fyrir skólamenn sem vilja fara af stað í þróunarferli að byrja á því að vinna með jarðveginn og menninguna til að auka líkurnar á því að breytingarferlið takist og hafi einhverja framþróun í för með sér.
Brýnt er að gera sér grein fyrir því að upp úr menningu hvers skóla eða hvers skólasamfélags eru þau viðmið sprottin sem hafa mótandi áhrif á allt þróunarferlið, enda byggist skólaþróunin og þar með breytingar á skólastarfinu á mati sem er grundvallað á svörum við matsspurningum sem settar eru fram með þessi ákveðnu viðmið í huga. Matsspurningar sem settar eru fram með þessum hætti laða fram svör við því sem skólasamfélagið telur eftirsóknarvert í skólastarfinu og því veita þær upplýsingar um það sem mikilvægt er talið. Viðmiðin endurspegla þannig kröfur og þarfir skólasamfélagsins en geta einnig á tíðum verið samanburður á því sem best gerist (Gerður G. Óskarsdóttir, 1999). Stundum er samanburður því notaður sem nokkurs konar viðmið til þess að frá fram hvernig stofnunin stendur sig miðað við aðrar og er þá einnig haft í huga hvað hægt er að læra af reynslu annarra. Samanburður við aðra eða það sem best gerist felur því í sér viðmið og getur verið hvatning til að skólasamfélagið setji sér metnaðarfull markmið til að bæta starfið í skólanum. Þetta er auðvitað gott og gilt og jafnvel nauðsynlegt í og með en er eigi að síður slæmt ef það er notað eingöngu til að ákveða við hvað á að miða þegar samdar eru spurningar sem eru til þess fallnar að leggja mat á starfið. Fitzpatrick, Sanders og Worthen (2004) benda einmitt á að þær matsspurningar sem lagt er upp með marki stefnuna og leggi grunn að matsverkefninu og þar með skólaþróuninni. Spurningarnar varða þannig veginn í gagnaöfluninni og séu þær ekki vel afmarkaðar og ígrundaðar eru líkur á því að matið verði ónákvæmt eða jafnvel marklaust. 

L. J. Cronbach (Fitzpatrick o.fl., 2004) aðgreindi ferlið við að semja matsspurningar í tvennt, annars vegar í greinandi stig og hins vegar í samleitið stig. Á greinandi stigi eru allar hugsanlegar spurningar listaðar upp og fáu sleppt þar sem markmiðið er að fá sem allra flestar hliðar fram. Á samleitnu stigi eru síðan þær spurningar valdar úr sem matsaðilar telja að endurspegli best það sem meta á. Þegar unnið er á greinandi stigi er mikilvægt fyrir matsaðilann að sjá viðfangsefnið út frá sjónarhóli sem flestra er það snertir. Íhuga þarf spurningar, gildi og áhuga þeirra er stjórna við​fanginu, hafa þarf hin ýmsu matslíkön í huga sem og það sem best er talið í viðkomandi fræðigrein. Sama má segja um sjónarmið og þekkingu sérfræðinga á sviðinu og síðast en ekki síst faglegt gildismat matsaðilans. Á samleitnu stigi þarf að ígrunda hverja spurningu með það í huga að hún gegni hlutverki í matsferlinu. Spurningarnar sem valdar eru þurfa að skipta máli fyrir þá hópa er áhuga hafa á niðurstöðum matsins og þær þurfa jafnframt að draga úr núverandi óvissu, draga fram mikilvæga vitneskju, hafa varanlegt gildi, samræmast sjónarhorni matsins og það þarf að vera hægt að svara þeim svo nokkur atriði séu nefnd. Þegar matsaðilinn leggur síðan upp með fullbúinn spurningarlista þarf hann að hafa í huga að vera sveigjanlegur á meðan á matinu stendur og opinn fyrir nýjum spurningum er upp kunna að koma í því ferli.

Skynsamlegt er að vinna matsspurningarnar bæði á greinandi og samleitnu stigi. Greinandi stigið fælist þá í því að þegar ákveðið hefur verið að fara af stað í að meta starfið í skólanum og marka þannig upphafið að frekari þróun skólastarfsins, væri hægt nota þankarok eða hugmyndaflæði til að fá fram hvaða þættir það eru helst sem fulltrúar skólasamfélagsins telja mikilvægt að beina sjónum að. Þá væri einnig hægt að hugsa sér að leggja gátlista fyrir fulltrúa skólasamfélagsins þar sem þeir væru beðnir um að merkja við hvað þeir vildu að yrði skoðað í því þróunartengda matsferli sem verið væri að hefja. Að þessu loknu væri síðan farið yfir á samleitið stig og fundnar greinandi spurningar sem ríma við þau atriði sem merkt hefði verið við á gátlistanum eða hefðu komið fram við hugmyndaflæði. Með þessu móti yrði útbúinn vel ígrundaður spurningagrunnur með afmörkuðum og upplýsandi spurningum sem veita svör við því sem talið er skipta máli. Þegar búið er að vinna upp spurningalista er mikilvægt að hann sé borinn undir fulltrúa þeirra hópa er mynda skólasamfélagið, það er rýnihóp skólans, og honum gefinn kostur á að segja sitt álit. Þannig verður allt skólasamfélagið þátttakandi í því að marka upphafið að matsferlinu og hafa áhrif á hvað metið er. Það verður því eðlilegur og sjálfsagður hluti af matsferlinu að leita eftir því hvað skólasamfélaginu finnst knýjandi að fá upplýsingar um og þar með hverjar eigi að vera megin​mats​spurningar. Á samleitnu stigi koma oft fram atriði á borð við (a) hvar styrkur starfsins liggi, (b) hverjir séu veikleikarnir, (c) hvernig líðanin og samskiptin í skólanum séu, (d) hvernig kennslan og námið gangi, (e) hvernig stjórnun og stefnumörkun við skólann sé háttað, (f) hver séu almenn viðhorf skólasamfélagsins til ýmissa þátta í skólanum, (g) hvort skólasamfélagið sé nægilega vel upplýst til að tryggja aðkomu allra hagsmunaaðila að starfinu í skólanum, (h) hvernig aðbúnaði og húsakynnum sé háttað, (i) hvort áherslur skólanámskrárinnar nái að koma fram í daglegu starfi skólans og fleira viðlíka. 
Þegar búið er að draga fram það sem skólasamfélagið vill meta og skilgreina matsspurningarnar út frá því er gott að flokka atriðin þannig að auðveldara verði að skipuleggja matið í viðráðanlegum skrefum. Slík flokkum gæti til dæmis byggst á viðhorfum og reynslu þeirra sem mynda skóla​sam​félagið og þar með endurspeglað þá þætti sem taldir eru skipta mestu máli í farsælu skólastarfi og er af þeim sökum mikilvægt að meta. Jafnframt væri hægt að byggja flokkunina á þeim kröfum sem koma fram í grunnskólalögum, Aðalnámskrá grunnskóla – almennum hluta og leiðsagnarriti menntamálaráðuneytisins, Sjálfsmat skóla – leikskólar, grunnskólar og framhaldsskólar (Menntamálaráðuneytið, 1997). Að síðustu mætti hugsa sér að byggja flokkunina á niðurstöðum rannsókna á því hvaða þættir það eru sem einkenna góða skóla en slíkum rannsóknum hefur fleygt fram á undanförnum árum. Yfirlit um niðurstöður rannsókna á skólum sem ná sérstaklega góðum árangri er víða að finna og má benda á vefsvæði The Association for Effective Schools Inc. (e.d.), North Central Regional Educational Laboratory (e.d.) og Canadian Effective Schools, (e.d.) sem dæmi. Þannig má ná inn í ferlið samanburði við það sem best gerist um leið og viðmiðin eru að mestu sprottin upp úr skólasam​félag​inu sjálfu. 
Eftirfarandi einkenni koma samkvæmt rannsóknum oftast fram hjá skólum sem þykja góðir: (a) fagleg forysta skólastjórnenda, stuðningur þeirra og hvatning, (b) skýr sýn og markmiðssetning, (c) öflugt faglegt samstarf kennara, áhersla á þróunarstarf og símenntun, (d) árangursmiðaðar námskröfur, áhersla lögð á iðni og ástundun og gott eftirlit með námi, (e) samhugur, samkennd og gagn​kvæmur stuðningur meðal starfsliðs, (f) öflugt foreldrasamstarf og (g) gott skipulag og agi.

Athyglisvert er í þessu sambandi að ofangreindar niðurstöður hafa alloft verið lagðar til grundvallar mati á skólum sem framkvæmt hefur verið á vegum Rannsóknarstofnunar Kennaraháskóla Íslands en stofnunin hefur lagt mat á fjöldann allan af skólum á undanförnum árum og þar hefur því orðið til mikil þekking á því hvernig staðið skuli að mati á skólastarfi, sjá til dæmis Guðrún Karlsdóttir og Ingvar Sigurgeirsson (2003) og Ingvar Sigurgeirsson og Guðrún Karlsdóttir (2003). 
Síðar í þessum hluta (bls. 26) er fjallað um matstækið Skólamat sem er matsferli sem auðvelt er að laga að þörfum hvers skólasamfélags. Grunn- eða viðfangsflokkar Skólamats byggjast einmitt á þeim þáttum sem taldir eru einkenna góða skóla. Í viðauka 1 má sjá yfirlit yfir það hvernig við​fangs​flokkar Skólamatsins tengjast niðurstöðum rannsókna á megineinkennum góðra skóla. 
Matsaðferðir
Þegar meginmatsspurningar hafa verið skilgreindar og flokkaðar í viðráðanleg skref og þannig er orðið ljóst hverju á að leita svara við er næsta skref að ákveða hvaða matsaðferðum á að beita og hverjir eiga að koma að matinu. Fræðimenn skipta mismunandi matsaðferðum gjarnan í flokka til glöggvunar eftir því hvers eðlis matið er, hver tilgangur þess er og hvernig aðferðir eru notaðar við upplýsingaöflunina. Fitzpatrick o.fl. (2004) skilgreina til dæmis sex meginnálganir við öflun upp​lýs​inga. Í fyrsta lagi benda þeir á markmiðabundið mat en tilgangur þess er að fá fram hvort eða að hve miklu leyti settum markmiðum hefur verið náð. Í öðru lagi má nefna stjórnunarmat en tilgangur þess er að fá fram upplýsingar sem komið geta stjórnendum að gagni við ákvarðanatöku, til dæmis um fjármögnun, áframhald eða breytingar. Í þriðja lagi er svokallað sérfræðingamat en með því er leitast við að fá faglegt utanaðkomandi mat á gæðum starfsins. Þessi nálgun á sér lengsta sögu af þeim nálgunum sem hér eru nefndar. Í fjórða lagi er neytendamiðað mat en tilgangur þess er að afla upplýsinga um það hvernig þörfum neytenda/viðskiptavina er mætt eða fá fram upplýsingar sem komið geta til dæmis nemendum og foreldrum að gagni. Þessi nálgun byggir á því að litið er á skólann sem þjónustustofnun. Í fimmta lagi er um að ræða rökræðumat. Tilgangurinn með því er að fá fram báðar eða allar hliðar á álitamáli, studdar rökum. Að lokum er svokallað þátttökumat þar sem matsaðili er þátttakandi í því sem metið er á meðan athugun fer fram. Tilgangur þess er að skilja og kortleggja sem flest atriði stór sem smá. Matið byggir þá á því að matsaðili starfar til dæmis í skóla í nokkra mánuði og tekur þátt í starfinu jafnhliða því sem hann metur ákveðna þætti þess.
Framangreindar matsnálganir eru hver um sig gagnlegar við að átta sig á hver tilgangur og áherslur starfseminnar er en slíkt er nauðsynlegt til að skerpa stefnu skóla. Þótt þessi flokkun sé á margan hátt gagnleg má ekki gleyma því að í raun skarast þessir flokkar og matsferli fela því oft í sér sambland þeirra. 

Þegar búið er að skilgreina hvaða gerð af mati verður stuðst við og hverjir eiga hagsmuna að gæta er næsta skref að ákveða hvaða aðferðum á að beita við matið og hvort bæði á að nota eigindlegar og megindlegar aðferðir við öflun gagna. Margir fræðimenn telja að æskilegast sé að nota báðar þessar leiðir og hafna því að greina þurfi milli mikilvægi matsgagna eftir því hvort þau séu megindleg eða eigindleg. Fitzpatrick o.fl. (2004) telja að báðar tegundir séu jafnmikilvægar og munurinn sé einfaldlega sá að megindleg gögn séu töluleg og að tölfræði sé notuð við að draga þau saman á meðan eigindleg gögn séu lýsingar eða frásagnir sem settar eru fram í orðum en ekki tölum. Það má segja að æskilegast sé að leggja að jöfnu megindleg og eigindleg gögn og að þannig verði matið marktækara en annars hefði verið. 
Þegar búið er að setja fram meginmatsspurningar er, eins og áður er komið fram, mikilvægt að flokka atriðin þannig að auðveldara sé að skipuleggja matið í viðráðanlegum skrefum og þannig skilgreina helstu viðfangsflokka matsferlisins. Í raun má því segja að meginmatspurningarnar myndi þannig oft þá viðfangsflokka sem matið byggir á. Ef ein meginmatsspurningin er til dæmis „hvernig eru samskiptin í skólanum“, þá getur viðfangsflokkurinn heitið „samskipti“ og allar upplýsingar um þau falla þá undir þennan flokk og skiptir þá engu með hvaða aðferðum upplýsingarnar eru fengnar. Flokkun sem þessi getur auðveldað til muna allt utanumhald í matsferlinu. 
Mismunandi matsspurningar kalla á mismunandi gagnasöfnunaraðferðir, megindlegar eða eigindlegar eftir atvikum. Spurningalistar, viðtöl, vettvangsathuganir og rýni í fyrirliggjandi gögn eru dæmi um aðferðir sem henta mismunandi vel eftir því hvað meta á. Stundum geta einfaldir spurningalistar til að mynda fullnægt þörfinni fyrir gagnaöflun en ágætt er að gera sér grein fyrir kostum, göllum og takmörkunum þeirra. Oft geta fengist nákvæmari og betri upplýsingar með því að taka viðtöl við starfsfólk, nemendur og foreldra (eða fulltrúa þessara hópa). Í reynd er líklegt að blandaðar matsaðferðir gefi gleggst svör við matsspurningunum og hæfileg blanda hinna ýmsu matsaðferða sé þannig vænlegust til árangurs. Hafa ber í huga að mat er ekki það sama og rannsókn þó aðferðir við öflun gagna séu um margt líkar í báðum tilfellum. Helsti munurinn liggur í því að mat er ávallt gildishlaðið og gagnasöfnun og greining eru mjög nátengd. Hagsmunaaðilar eru einnig mjög virkir í matsferli ólíkt því sem gerist í rannsóknum (Fitzpatrick o.fl., 2004).
Algengasta aðferðin við gagnaöflun í tengslum við mat á skólastarfi er trúlega að leggja viðhorfa​kannanir eða spurningalista fyrir þá hópa sem mynda skólasamfélagið. Þá eru meginmats​spurning​arnar skilgreindar og síðan samdar greinandi kannanir eða spurningalistar sem veita upplýsingar og svör við viðkomandi spurningu. Aðferðin er hentug þegar þarf að ná til fjölda fólks eða þegar tími er af skornum skammti. Úrvinnsla spurningalista er sömuleiðis fljótleg og aðferðin er ódýr þar sem allir svara sömu, fyrirfram ákveðnu spurningunum. Gögnin sem þannig fást eru megindleg eða á tölulegu formi. Þó er hægt, með lítilli fyrirhöfn, að bæta við eiginlegum þáttum með því að hafa svokallaðar opnar spurningar með í listanum. Það eru spurningar sem gefa færi á frjálsri tjáningu svaranda (Cohen, Manion og Morrison, 2000).
Í skriflegum gögnum sem fyrirliggjandi eru í skólum felst gríðarlegt magn upplýsinga sem sjálfsagt er að nota við mat á skólastarfi. Athuganir á skriflegum gögnum eru sjálfsagðar en hægt er að beita jafnt eigindlegum sem megindlegum aðferðum við að draga upplýsingar út úr þeim. Aðrar aðferðir sem að gagni geta komið eru vettvangsathuganir sem henta vel þegar skoða á fólk og umhverfi eins og það kemur fyrir. Helsti ókostur vettvangsathugana er að þær geta verið mjög tímafrekar og krefjast nokkurrar túlkunar. Viðtöl geta hentað vel við að afla matsgagna og er þá bæði hægt að láta þátttakendur svara spurningum einslega eða í litlum rýnihópum. Tilviksathuganir geta komið að gagni ef safna þarf gögnum af atvikum sem eru afmörkuð í tíma eða tilheyra ákveðnum einstaklingum eða hópum sem hægt er að skilgreina. Að lokum má nefna að svokallaðar starfendarannsóknir geta nýst vel við gagnaöflun í skólasamfélagi en einkenni þeirra er að sá sem safnar gögnum á í samstarfi við þann eða þá sem rannsakaðir eru og tekur þátt í breytingarferli sem gagnasöfnuninni er ætlað að koma af stað (Hitchcock og Hughes, 1995).
Til að frá fram sem trúverðugast mat á skólastarfinu getur verið gagnlegt að þeim sem að því koma gefist tækifæri til að tjá sig frá eigin brjósti um skólastarfið og þar koma kostir eigindlegra aðferða að gagni. Með því móti fást fram mikilvægar upplýsingar um þætti sem ekki næðust fram með fyrirfram ákveðnum spurningalistum. Benda má á svokallað „tveir-plús-tveir mat“ sem hentuga útfærslu á viðtalsaðferð sem felst í því að viðkomandi tilgreinir tvö atriði um skólastarfið sem eru í góðu lagi og tvö atriði sem betur mættu fara (D. Allen munnleg heimild, 02. mars 2000). Með þessu móti er í raun lagður grunnur að nokkurs konar SVÓT greiningu sem er útskýrð hér á eftir í 3. hluta. Þá mætti einnig hugsa sér að koma á fót einhvers konar umræðuvettvangi, til dæmis á heimasíðu skólans, þar sem áhugasamir gætu tjáð sig frá eigin brjósti. Í matstækinu Skólamati sem áður hefur verið vikið að og síðar verður fjallað um eru innbyggðar vefrænar málstofur sem sérstaklega eru ætlaðar til þess að hvetja þátttakendur í matinu til að tjá sig frjálst um skólastarfið og halda utan um slíkar upplýsingar.
Matsfundir með þeim hópum sem koma að matinu hafa fyrir löngu sannað gildi sitt. Á þeim fer fram markviss umræða um starfið í skólanum. Orðið er látið ganga milli fundarmanna og það tryggt að allir sem fundinn sitja komi fram með sína skoðun. Mikilvægt er að hafa góðan ritara sem skráir það sem fram kemur og hentugt getur verið að stýra umræðunni þannig að bæði komi fram hjá fundarmönnum sterkar og veikar hliðar á starfinu. Við þessar aðstæður koma oft fram atriði sem annars hefðu ekki komið fram og spretta upp úr samræðunni manna á meðal. Í Hallormsstaðaskóla þar sem þetta form hefur verið hluti af matsferli skólans hefur gefið besta raun að skipta skóla​sam​félaginu eða úrtaki úr því niður í smærri hópa. Þannig eru þá kennarar saman á fundi, annað starfsfólk saman, nemendur saman, foreldrar saman og svo framvegis. Með þessu er tryggt að umræðan í hverjum hópi taki frekar mið af viðkomandi hópi og þeim hagsmunum sem skipta hann máli. Einnig beinist athygli hvers hóps að þeim þáttum sem hann kemur helst að og hefur innsýn í varðandi starf skólans. Þó gott sé að skipta þessum matsfundum niður eftir þeim hópum sem skólasamfélagið samanstefndur af þarf að passa að umræðan sé víð og komi inn á sem flesta þætti skólastarfsins (Hallormsstaðaskóli, 2003B).
Á síðustu árum hefur það færst í vöxt að skólastjórnendur eigi formleg samtöl við starfsfólk skólanna nokkrum sinnum á ári hverju en réttur starfsfólks til slíkra samtala er tryggður í kjarasamningum (Launanefnd sveitarfélaga og Kennarasamband Íslands, 2001). Með þessum form​legu og reglubundnu samtölum gefst skólastjórnendum gott tækifæri til að ræða við sitt fólk um ýmsa þætti skólastarfsins og þannig fer oftar en ekki fram einhvers konar mat á starfinu. Því er mikilvægt að finna leið til að þau atriði sem koma fram við þessar aðstæður og koma að gagni við mat á skólastarfinu geti nýst án þess að brjóta þann trúnað sem slík starfsmannasamtöl byggjast á. Ein leið í þessum efnum er að skólastjórnendur hafi nokkurs konar safnblað hjá sér sem starfsmaður sá sem kemur fram með atriði sem getur nýst inn í matsumræðuna getur kvittað á og gefið þannig leyfi sitt til að atriðið megi koma fyrir sjónir annarra. Þetta hefur gefið góða raun þar sem þetta hefur verið reynt (Sif Vígþórsdóttir og Valdimar Helgason, 2003).
Á sama hátt og framangreind matssnið eða matsaðferðir hafa allar ákveðnar takmarkanir ef þær eru notaðar stakar með það fyrir augum að gefa heildræna mynd af starfinu í skólanum er það að flétta þær saman á markvissan hátt vænlegt til árangurs. Þannig þarf val á matsaðferðum að þjóna þörfum þess skólasamfélags sem í hlut á og verða til þess að gefa sem gleggstar upplýsingar um þá þætti sem verið er að meta hverju sinni. 
Áætlunargerð og framkvæmd

Það er hluti af mannlegu eðli að vilja viðhalda ríkjandi ástandi. Flestir viðurkenna þó að skólaþróun og þær breytingar sem leiða af henni séu nauðsynlegar og í raun forsenda framþróunar. Það er því mikil áskorun fólgin í því að koma af stað breytingarferli í skólastarfi. Markmiðið hlýtur alltaf að vera að stefna stöðugt að bættu skólastarfi og til þess að slíkt geti orðið þá verða breytingar að eiga sér stað. Þótt flestir séu sammála um mikilvægi breytinga virðist þörfin fyrir öryggi og stöðugleika vinna gegn því að tekist sé á við nauðsynlegar breytingar. Palestini (2000) heldur því fram að ein ástæða þessarar tregðu gagnvart breytingum sé að þær mistakist oft og að mistökin megi meðal annars rekja til þess að markviss og árangursrík aðgerðaráætlun sé ekki fyrir hendi. 

Deila má um hversu nákvæmlega skal útfæra áætlanir áður en hafist er handa við framkvæmd. Michael Fullan (2001) bendir til dæmis á að mörg dæmi séu um að þróunarverkefni hafi mistekist sökum þess að skipuleggjendur hafi litið fram hjá því að lausn ófyrirséðra vandamála er upp kunna að koma við framkvæmd verkefna feli oft í sér mjög flókna ferla sem erfitt sé að gera sér grein fyrir áður en á hólminn sé komið. Hann segir einnig að of algengt sé að menn telji mjög nákvæma áætlana​gerð tryggingu þess að verkefni gangi upp. Rúnar Sigþórsson, Börkur Hansen, Jón Baldvin Hannesson, Ólafur H. Jóhannsson, Rósa Eggertsdóttir og Mel West (1999) benda á að ein leið til að styðja við verk sé að gera stutta og hnitmiðaða framkvæmdaáætlun sem taki á því hvernig forgangs​verk​efnum sé hrint í framkvæmd. Þótt misjafnar skoðanir séu á því hversu nákvæm áætlun þarf að vera og að það sé misjafnt eftir verkefnum hverju sinni er ekki hægt að líta fram hjá því að vönduð skrifleg áætlun er einn af þeim lykilþáttum sem auka líkur á velgengni þróunarstarfs. 

Palestini (2000) leggur, eins og fyrr segir, til tíu þrepa áætlun til að minnka hættuna á misheppnuðum breytingum. Þessi tíu þrep fela í sér skipulag stofnunarinnar, menningu hennar, forystu, hvata, sam​skipta​ferli, skipulagningu, ákvarðanatöku, ágreiningsstjórnun, valddreifingu og viðhorf til breyt​inga. Hann telur að til þess að koma á árangursríkum breytingum verði að vera fyrir hendi sterk forysta sem tryggi að skipulag stofnunarinnar styðji við breytingar. Í stofnuninni þarf að ríkja andi trausts og virðingar, móta þarf sterkan áhuga á að ná fram þeirri sýn sem stefnt er að og samskipti þurfa að vera árangursrík. Aðgerðaáætlun þarf að vera fyrir hendi, móta þarf tækni við ákvarðanatöku og árangursríka ágreiningsstjórnun auk þess sem virkja þarf alla meðlimi skólasamfélagsins til þátttöku. 

Er viðmið hafa verið skilgreind og matsspurningar samdar er tímabært að gera framkvæmdaráætlun. Framkvæmdaráætlun er vegvísir skólasamfélagsins í ferlinu. Frumforsenda þess að áætlun verði virkt stjórntæki er að æðsti yfirmaður stofnunar leiði gerð hennar en ekki er síður mikilvægt að aðrir þátttakendur í matinu taki virkan þátt í þeirri vinnu (Gerður G. Óskarsdóttir, 1999).
Við gerð áætlunar er nauðsynlegt að hafa í huga annars vegar hvaða aðilar munu hafa áhrif á matið og hins vegar á hvaða aðila matið muni síðan hafa áhrif. Fitzpatrick o.fl. (2004) skipta þessum aðilum niður í ábyrgðarmenn og viðskiptavini eða með öðrum orðum þá sem biðja um matið, þátttakendur í matinu, hagsmunaaðila eða þá sem hagsmuna eiga að gæta og þá sem áhuga hafa á matinu og fá að sjá niðurstöður þess. Í mati á skólastarfi hafa þeir aðilar sem tengjast matinu oftar en ekki flestir margþætt hlutverk hver fyrir sig. 
Eins og fyrr segir er í þessu skólaþróunarmiðaða matsferli lagt til að hver skóli komi á fót verkefna​stjórn sem hafi yfirumsjón með ferlinu. Hlutverk verkefnastjórnarinnar er meðal annars að stýra matsvinnunni, ákveða matsáherslur í samráði við skólasamfélagið, gera framkvæmdar​áætlun, vinna úr upplýsingum, sjá um úrvinnslu, skýrslugerð, forgangsraða í samráði við skóla​sam​félagið þeim atriðum sem þarfnast úrbóta og skipuleggja umbótamiðaða skólaþróunaráætlun. Þegar framkvæmd þess hluta ferlisins sem snýr að matinu er annars vegar er lykilatriði að skipuleggja verkáætlun þar sem ákveðið er í hvaða röð á að framkvæma hvern þátt, tímasetja skrefin í mats​ferlinu og skilgreina hver sér um hvern verkþátt. Hver skóli þarf að vinna sína eigin fram​kvæmd​ar​áætlun í samræmi við matsáherslur sínar en í viðauka 3 er að finna sýnishorn af þriggja ára áætlun sem hefur verið útfærð miðað við ákveðið, skilgreint matsferli. Efnisatriði framkvæmdaráætlunar taka mið af matstækinu Skólamati sem Sif Vígþórsdóttir og Valdimar Helgason (2003) unnu sem lokaverkefni til diplómugráðu í stjórnun við KHÍ en þetta matstæki gerir ráð fyrir að hvert skólasamfélag ákveði sínar áherslur í matinu og lagi síðan matstækið Skólamat að þeim.
Hér er um að ræða þrepaskipta matsáætlun til þriggja ára þar sem vefkannanir og málstofur á vef eru hluti af matsferlinu. Vefkannanir Skólamatsins eru einungis hugsaðar sem sýnishorn af mats​spurn​ing​um sem gætu verið niðurstaða eftir að skólasamfélagið hefði farið í gegnum það ferli sem hver skóli þarf að fara í gegnum svo matsáherslur séu í samræmi við þarfir hans. Auk þess eru samtöl og matsfundir hluti af matsferlinu og í Skólamatinu fylgja hugmyndir að því hvernig má útfæra þá þætti. 
Gagnsemi hins talaða orðs eða samræðunnar hefur í fæstum tilfellum verið nægilega vel nýtt sem hluti af matsferli. Þó er orðið æ algengara að starfsmannasamtöl fari fram í skólunum en þau eru nú orðin kjarasamningsbundin. Því er í Skólamatinu lagt til að nýta samtölin sem einn þátt í matsvinnu skólanna sem hluta af eigindlegum aðferðum. Eyðublöð sem gætu auðveldað þetta fylgja Skólamatinu. Í Skólamatinu eru matsspurningar flokkaðar í meginviðfangsflokka sem byggja meðal annars á þeim þáttum sem sýnt hefur verið fram á í rannsóknum að einkenna þá skóla sem taldir eru skara framúr (sjá viðauka 2).
Í viðauka 3 er sýnd hugmynd eða tillaga að því hvernig áfangaskipt framkvæmdaráætlun gæti litið út en slíka áætlun er nauðsynlegt að setja fram á skipulagðan hátt óháð því hvaða matstæki eða matsaðferðum verður beitt. Í tillögunni í viðauka 3 er gert ráð fyrir því að allir spurningaflokkar Skólamatsins séu kláraðir á þremur árum í viðráðanlegum áföngum og að þannig náist á þeim tíma altækt mat á öllu starfi skólans. Um leið er lagt til að tveir flokkar séu þó metnir á hverju ári. Þar er átt við flokkana líðan og samskipti, enda má með sanni halda því fram að með þeim séu kannaðir þeir þættir í skólastarfinu sem allt annað grundvallast á.

 Þegar framkvæmdaráætlun er tilbúin verður hún vegvísirinn í matsframkvæmdinni og söfnun mats​gagna byggist að öllu leyti á henni.
3. hluti – Úrvinnsla gagna og greining
Í bæklingi menntamálaráðuneytisins Sjálfsmat skóla – leikskólar, grunnskólar og framhaldsskólar (Mennta​málaráðuneytið, 1997) segir að skólum sé ætlað að birta niðurstöður úr sjálfsmati í stuttum hnitmiðuðum skýrslum eða greinargerðum þannig að sjá megi árangur af matsstarfinu. Þannig á að vera unnt að nýta niðurstöðurnar til bættrar stjórnunar og umbóta í skólastarfi enda sé sjálfsmat ein af forsendum þess að hægt sé að setja fram raunhæfar tillögur til úrbóta á veikleikum stofnunar. Matsferlið á sem sagt ekki að enda á því að matsskýrslan rykfalli uppi í hillu og að þær upplýsingar sem þar koma fram liggi ónotaðar heldur ber að nýta skýrsluna sem undirstöðu að frekari þróun skólans. Því miður vill það þó brenna við að skýrslan sé álitin endapunktur ferlisins. Slíkt er afar óheppilegt, svo ekki sé meira sagt, því þegar þar er komið sögu hefur oft miklum tíma og fjármunum verið varið í matsferlið en eftir er að nýta ávinning þess til umbóta (Steinunn H. Lárusdóttir, 2002). 

Þegar búið er að afla gagna um starfið í skólanum með formlegu mati er því afar mikilvægt að líta á niðurstöður þess sem tæki til að nota við ákvarðanatöku um næstu skref enda er eitt veigamesta markmið mats að nýta upplýsingar sem aflað er til að taka ákvarðanir um breytingar eða umbætur og þannig styrkja það sem vel er gert, breyta því sem betur má fara eða hafna því sem ekki virkar. Í kjölfar ákvarðana um umbætur eða skólaþróun sem byggjast á matsniðurstöðum eru síðan sett fram ný markmið og nýjar áætlanir gerðar sem síðan þarf að meta. Þannig er hér um nokkurs konar hringrás að ræða sem ekki tekur enda (Gerður G. Óskarsdóttir, 1999).
Úrvinnsla – greiningarlíkön

Þegar úrvinnsla matsgagna er annars vegar er þýðingarmikið að verkefnastjórn geri það upp við sig fljótlega eftir að ferlið hefst hvernig staðið skuli að þessari úrvinnslu. Ein leið er að greina styrkleika, veikleika, ógnir og tækifæri sem felast í niðurstöðum en slík greining er nefnd SVÓT greining. 
SVÓT greining hefur á síðari tímum rutt sér til rúms í flestum starfsgreinum þar sem einhvers konar stefnumótun fer fram. Með greiningunni eru stefnumið og markmið stofnunar dregin fram og þau tengd við starfsemi og virkni hennar. Greiningin dregur þannig fram, á knöppu formi, núverandi stöðu og veltir oft upp flötum sem lítt hefur verið veitt athygli ásamt því að draga fram gloppur sem að sama skapi hafa fengið takmarkaða athygli, oft vegna þess að um er að ræða þætti sem flestir telja sjálfgefna eða sjálfsagða. Hver SVÓT greining er einstök fyrir viðkomandi stofnun og í henni snúa styrkleikar og veikleikar að innri auðlindum hennar en ógnanir og tækifæri að ytra umhverfi stofnunarinnar (Lynch, 2000). 

Við gerð SVÓT greiningar er mikilvægt að vanda til verka og reyna að hafa samantektina sem stysta. Margra blaðsíðna greining getur virkað ruglandi og misst marks. Ávallt skal reyna að tengja styrkleika og veikleika við meginstefnumið stofnunar eða þær áherslur sem eru hafðar að leiðarljósi í daglegri starfsemi. Að sama skapi er vænlegra að skilgreina styrk- og veikleika sem samanburð ef hægt er. Þannig er auðvelt að vera „góður“ í einhverju en öllu meiri áskorun felst í því að „verða betri en...“ í sama máli. Fullyrðingar í greiningunni ættu að vera sértækar og forðast ætti tilþrifalausar lýsingar. Það þjónar litlum tilgangi að útlista það sem allir vita. Við greiningu styrkleika og veikleika þarf að gera skýran greinarmun á því hvers stofnun óskar sér og hver raunveruleikinn er. Þessum hlutum greiningarinnar er ætlað að varpa upp mynd af raunveruleikanum á þeim tímapunkti sem hún er gerð en ekki framtíðarsýn. Þegar hugað er að ógnunum og tækifærum er á hinn bóginn verið að skyggnast inn í framtíðina. Ógnir og tækifæri endurspegla þannig veikleika og styrkleika framtíðarinnar sé ekkert að gert. Þá er hætt við að veikleikarnir geti ógnað starfseminni en styrkleikarnir orðið að nýttum eða ónýttum tækifærum. Við greiningu ógna og tækifæra þarf sérstaklega að gæta þess að bilið milli raunveruleikans og framtíðarsýnar sé raunhæft því þótt breytt bil lýsi ef til vill metnaði er hætt við bakslagi eða vonbrigðum hafi boginn verið spenntur of hátt (Andrews, 1987). 
Úrbótahugmyndir og forgangsröðun
Þegar niðurstöður matsferlisins hafa verið dregnar saman með SVÓT greiningu er komið að því að skoða veiku hliðarnar sérstaklega með það í huga að setja fram hugmyndir að úrbótum á skólastarfinu sem þróunaráætlun skólans verður síðan byggð á. Ýmsar leiðir eru færar í þessu og það er misjafnt hvað hentar hverjum skóla. Ætla má að skilvirkast sé að það sé verkefnastjórnin eða sömu aðilar og hafa stýrt matsferlinu sem þetta vinna enda hafa þeir besta yfirsýn yfir niðurstöður matsins og þau viðmið sem skólasamfélagið hefur sett sér. Þær úrbótahugmyndir sem eru settar fram á þennan hátt miða að því að vinna upp veiku hliðarnar með því að nýta þann styrk sem liggur í sterkum hliðum skólastarfsins. Þannig er í leiðinni enn frekar stutt við þau tækifæri sem felast í sterkum hliðum skólastarfsins. 

Eðlilegt er að setja fram úrbótahugmyndir á grundvelli sem flestra veikleika þannig að mats​niður​stöðurnar séu nýttar sem allra best. Hafi verið um altækt mat að ræða og skólastarfið verið metið í heild er líklegt að allmargar hugmyndir að úrbótum hafi komið fram. Að þessu loknu er hentugt að verkefnastjórn flokki þær hugmyndir er fram hafa komið með tilliti til þess að hvaða þáttum skólastarfsins þær beinast. Því næst þarf skólasamfélagið eða fulltrúar þeirra hópa sem það mynda  (rýnihópurinn) að fá tækifæri til þess að koma að því að raða hugmyndunum í forgangsröð. 
Þetta er til dæmist hægt að gera á þann hátt að úrbótahugmyndirnar eru listaðar upp á nokkurs konar atkvæðaseðil og síðan merkja þeir sem að þessu koma við fimm til tíu atriði sem þeir telja mikilvægast að byrja á. Þær úrbótahugmyndir sem flestir merkja við sem mikilvægar eru þá þær hugmyndir sem næsta skólaþróunaráætlun skólans byggist á. Með þessu móti eiga allir hagsmuna​aðilar hlutdeild í því að ákveða að hvaða þáttum skólaþróunin beinist og þess vegna er líklegra en ella að sátt ríki um þær áherslur sem koma fram í þróunaráætluninni og að skólasamfélagið verði þannig virkari þátttakandi í þeim breytingum sem hún hefur í för með sér á starfið í skólanum. 

Ákvarðanataka um áherslur skólaþróunar og virkjun skólasamfélagsins
Það að skólasamfélagið, eða fulltrúar þess, komi að því að raða úrbótahugmyndunum í forgangsröð, eins og lýst er hér að framan, er til þess fallið að þróunarstarfið eða verkefnin sem á þeim verða byggð verði í takt við stefnu skólans og þá framtíðarsýn sem skólasamfélagið hefur sett sér með skólastarfinu. Þróunarstarfið mun því byggjast á þeim gildum sem einkenna skólastarfið og um það ríkir samstaða og sameiginlegt mat á nauðsyn þess. Með þessu móti er einnig líklegra að þátttaka í þróunarstarfinu verði almennari og að það sé sprottið upp úr þeirri menningu sem ríkir í skólanum. 
Úrvinnsla úr forgangsröðun skólasamfélagins er síðan i höndum verkefnastjórnar skólans sem dregur saman þær úrbótahugmyndir sem flestir hafa talið að setja eigi í forgang. Þetta geta auðvitað verið of margar hugmyndir til að hægt sé að vinna að þeim öllum í einu. Það er því mikilvægt að gera sér grein fyrir því að hversu mörgum viðfangsefnum skólinn treystir sér til að vinna að samtímis. Mikilvægt er að þeir sem komu að forgangsröðuninni fái að fylgjast með þannig að niðurstöður séu kynntar fyrir þeim og þá um leið þær hugmyndir sem ákveðið er að verði grunnur​inn að næstu þróunaráætlun skólans. Þegar þessu er lokið vinnur verkefnastjórnin að því að skerpa þessar áherslur og skilgreina þau viðfangsefni sem sérstaklega verða í brennidepli þeirrar þróunarvinnu sem ráðast á í. 
Á þessu stigi málsins er rétt að staldra við og skoða hvort það langur tími er liðinn frá því að áhugi skólasamfélagsins var vakinn á þessari vinnu í upphafi að nauðsynlegt sé að gera það aftur. Samfélag hvers skóla er síbreytilegt. Menn koma og fara og því getur sá hópur sem stendur að skólanum, á þessum stað í ferlinu, verið allt annar en sá sem myndaði skólasamfélagið í upphafi. Það að skapa umræðu um verkið sem framundan er og rifja upp ástæður þess að farið var af stað getur einungis orðið til góðs og leiðir til þess að skapaður er eða endurvakinn sá fúsleiki skólasamfélagsins sem er hverju breytingarferli nauðsynlegt hreyfiafl. Í þessu sambandi er rétt að rifja upp það sem hér að framan er ritað um innri hvata og mikilvægi þeirra (sjá bls. 11). 
4. hluti – Skólaþróun í kjölfar mats
Þegar hugað er að því hvaða leiðir séu árangursríkastar til breytinga á skólastarfi koma til mörg ólík sjónarmið enda eru breyturnar sem skipta þar máli óhemjumargar, flóknar og ólíkar milli þjóð​félaga og skóla. Auk þess eru þær gjarnan þess eðlis að erfitt er að einangra einstakar breytur þannig að víst sé að þær séu sá áhrifavaldur sem talið er. Eins og vikið var að í upphafi þessa rits setur Fullan (2001) í bók sinni The New Meaning of Educational Change fram þróunarlíkan sem skiptist í grófum dráttum í þrjú stig sem nefnd eru kveikja, framkvæmd og festing. Þessa þrjá þætti telur hann vera hornsteina árangursríks þróunarstarfs og að þeir skili bættum árangri nemenda og breyti um leið innviðum stofnana til hins betra. 

Í líkani Fullan er mikil áhersla lögð á kveikjuna að breytingunum og mikilvægi þess að hún komi til af þörf og jafnframt að fyrir hendi þurfi að vera hvatning og þrýstingur sem kemur í kjölfar mats á starfinu í skólanum. Kveikjan þarf sem sé að byggja á þeim raunveruleika sem skólinn býr við sem og að þjóna þörfum hans. Sú kveikja að þróunarstarfinu sem í þessum skrifum er lögð áhersla á er að matið á starfinu sé tilkomið af innri hvöt skólasamfélagsins til að fá formlega og staðfesta vitneskju um það hvernig starfið í skólanum sé í raun og veru. Þetta sé gert í þeim tilgangi að gera skólastarfið betra enda hafi náðst um það sátt að vilja vinna að framþróun skólastarfsins og stefna að ákveðinni sýn. Af matinu á starfinu í skólanum eða mati á þeim þáttum í starfinu sem sérstak​lega eru skoðaðir verður þannig til uppspretta vilja og orku sem knýr áfram þróunarstarfið og hvetur til breytingarferlis. 

Fullan segir ennfremur að til þess að breytingaferlið gangi vel fyrir sig þurfi það að vera skýrt afmarkað forgangsverkefni sem á sér málsvara og talsmenn innan skólans. Best sé ef frumkvæðið er sem víðtækast með þátttöku skólayfirvalda, skólastjórnenda og kennara. Mikilvægt er að ytri ráðgjöf komi að verkinu eftir þörfum og að afstaða samfélagsins til verkefnisins sé jákvæð. Við fram​kvæmd breytingarferlis eða þróunarverkefnis leggur Fullan áherslu á mikilvægi forystu og stjórnunar við framkvæmdina með markvissri áætlanargerð og samhæfingu allra aðila sem að verkinu koma. Þessar áherslur Fullan eru algerlega í takt við það sem lagt er til í því skóla​þróunar​miðaða matsferli sem hér er kynnt.
Til að árangur náist og framkvæmdin verði farsæl þarf skólasamfélag hvers skóla og ekki hvað síst starfsfólk skólans að upplifa þróunarstarfið eða verkefnið sem sitt eigið, vera áhugasamt um breytingastarfið og telja það mikilvægt því starfsfólk skólans er oftast lykillinn að því að árangur náist. Í breytingarverkefnum þarf stöðugt að fara fram mat á árangri meðan á þeim stendur og endurmeta áætlanir og aðferðir í ljósi niðurstaðna. Foreldrar hafa einnig mikilvægt hlutverk og samstarf við þá skiptir miklu máli. Þróunarverkefni og þróunarstarf almennt þarf einnig að vera í samræmi við opinber markmið eins og námskrár, reglugerðir og aðrar opinberar stefnur (Fullan, 2001).
Aðdragandi þróunarstarfs og áætlunargerð 
Ætla má að þróunarstarf sé farsælast ef það byggir á traustum grunni eins og niðurstöðum sjálfsmats skóla, hvort sem er mati á ákveðnum þáttum skólastarfs eða skólans í heild. Þegar niðurstöður mats liggja fyrir þarf að greina sterkar og veikar hliðar þess sem var metið og á grundvelli þess að ákveða og forgangsraða þeim atriðum sem þarf að breyta. Sjálfsmat sem er vel unnið og í samræmi við markmið og stefnu skólans verður þannig ein af forsendunum við gerð þróunaráætlunar. Mikilvægt er að ætla sér ekki um of og takmarka þá þætti sem ráðist er í við það sem skólasamfélagið telur sig ráða við að hrinda í framkvæmd og festa í sessi eða gera að hluta af skólamenningunni. Aðilar skólasamfélagsins þurfa að ná samkomulagi um þau verkefni sem á að ráðast í og sátt næst um að séu mest knýjandi. Þegar samkomulag hefur náðst um það þróunarverkefni sem hrinda á i framkvæmd þarf að gera framkvæmdaráætlun. Meðal þess sem einkennir góðar þróunaráætlanir er að þær eiga rætur í skólastefnu sem skólasamfélagið er sammála um og að þær beinast fyrst og fremst að árangri nemenda og þeim vinnubrögðum sem stuðla að honum. Einnig má nefna að góð áætlun á að byggja á niðurstöðum úr sjálfsmati skóla, taka til forgangsverkefna sem valin eru af skóla​samfélaginu og byggjast á valddreifingu. Þannig er augljóst að hin skráða þróunaráætlun er afrakstur viðamikils vinnuferlis. Vel gerð áætlun er þannig fyrst og fremst verkfæri sem breytist smátt og smátt og verður loks að öllum líkindum úrelt. Áætlunin sjálf tryggir ekki árangur heldur er hann fyrst og fremst kominn undir gæðum þeirrar vinnu sem liggur að baki áætlunarinnar sem og gæðum vinnunnar við framkvæmd hennar (Rúnar Sigþórsson o.fl., 1999). 
Guðrún Kristinsdóttir (1998) segir að ítarleg áætlun sé góður vegvísir á meðan á verkefni standi auk þess sem koma megi í veg fyrir mörg vandamál með þeirri ígrundun sem góð áætlanagerð krefjist. Gott sé til dæmis að huga að hlutverkum hvers þátttakanda í verkefninu og ábyrgðarsviði hans. Hvernig og hver skuli færa „dagbók“ verkefnis og hvernig tryggja skuli að ákvörðunum sé fram​fylgt. Tímaáætlanir sem innifeli úrvinnslutíma og tíma fyrir mat séu nauðsynlegar ásamt ákvörð​unum um áfangafundi og verklagsreglur um hugsanlegar breytingar á markmiðum. 
Til að þróunaráætlun standi undir nafni þarf hún að innihalda vissa grunnþætti. Þó er mikilvægt að ákveðinn sveigjanleiki sé fyrir hendi því þróunaráætlun er aðeins hjálpartæki til að koma í framkvæmd þeim breytingum sem skólasamfélagið telur æskilegar og þær geta breyst í tímans rás. Fræðimenn eru þannig almennt sammála um mikilvægi þess að gera vel skipulagða áætlun um það hvernig staðið skuli að því þróunarstarfi sem ákveðið er að ráðast í og skólasamfélagið hefur áhuga á að vinna að. 

Í lok þriðja hluta hér að framan var fjallað um mikilvægi þess að gefa sér tíma til að kveikja áhuga skólasamfélagsins fyrir því þróunarstafi sem vinna á að í kjölfar matsins þó svo að skólasamfélagið hafi komið að ákvarðanatöku um þróunarmiðaða matsferlið í upphafi. Þetta er mikilvægt vegna þess að án efa hafa orðið breytingar á samsetningu skólasamfélagsins á þeim tíma sem liðinn er. Þá er einnig mikilvægt, áður en lengra er haldið, að rifja upp hvernig þeir þættir sem ákveðið hefur verið að vinna að því að þróa komu út í matinu, hvers vegna útbótahugmyndir voru settar fram um þessa þætti og hvernig ástand mála er núna. Þetta er mikilvægt vegna þess að þar liggur ástæða þess að ákveðið var að fara af stað. 
Líta má á þróunarstarf eins og langferð sem þarf að skipuleggja og gera áætlun um. Það getur verið hentugt í upphafi slíks starfs að setja sig í spor ferðalangsins og spyrja sig sömu grundvallar​spurninga og hann og byggja síðan ferðaáætlunina eða þróunaráætlunina á þeim. Hvaðan ætlum við að leggja af stað og af hverju? Hvað höfum við langan tíma til stefnu? Hvað er nauðsynlegt að hafa með í farteskinu og þurfum við einhverja aðstoð á leiðinni? Hver er tilgangur ferðarinnar? Hverjir verða áfangastaðirnir á leiðinni? Hverjir fara með í ferðina? Hvert er ferðinni heitið og hvað ætlum við að gera, og hvernig, þegar áfangastað er náð? 
Byggi skóli þróunaráætlun sína á þessum lykilspurningum er líklegt að hún verði sá vegvísir sem dugar til að ná áfangastað. Slík áætlanargerð hlýtur að vera best komin í höndum verkefna​stjórn​arinnar og það getur verið skynsamlegt af henni að leggja áherslu á að allar ákvarðanir séu í samræmi við framtíðarsýn og áherslur skólans enda er eitt af því sem auðveldar gerð áætlunar að skólinn hafi mótað sér sýn og farið í gengum ítarlega umræðu um það gildismat sem ráða skuli ríkjum i öllu starfinu. Því skýrari sem meginmarkmið skólans eru í hugum manna því léttara reynist að vinna skipulegar og skynsamlegar þróunaráætlanir (Jón Baldvin Hannesson, Rósa Eggertsdóttir og Rúnar Sigþórsson, 2002). 

Um leið og rifjað er upp hvers vegna talið var brýnt að beina sjónum að þessum ákveðnu þáttum í starfi skólans þarf að skerpa eða draga fram tilganginn með þróunarstarfinu og hver verða helstu markmiðin sem vinna á að. Þá er og mikilvægt að afmarka starfið sem framundan er með því að setja fram formlegar hugmyndir að þróunarverkefnum eða viðfangsefnum sem eiga að vera megináherslurnar í næstu þróunaráætlun skólans. Hér að framan er talað um verkefnastjórn með matsferlinu og mikilvægi þess að í henni eigi sæti fulltrúar allra þeirra aðila sem mynda skólasamfélagið. Á sama hátt er mikilvægt að því þróunarferli, sem verið er að hefja með gerð þróunaráætlunar, sé stýrt af verkefnastjórn eða þróunarstjórn sem mynduð er með fulltrúum hlutaeigandi aðila. Þegar þróunarstjórn hefur verið skipuð og tilgangur og markmið þróunarstafsins skilgreind er næsta stig að ákveða hvað þetta á allt að taka langan tíma og í hvaða röð eigi að hafa áfanga verksins. Það að ákveða áfanga í þróunarstarfinu er mjög mikilvægt og það skerpir sýn á verkið ef því er skipt niður í viðráðanlega áfanga. Þá verður og einfaldara að flétta inn mat á framgangi þróunarstarfsins með því að skipta því niður í ákveðnar afmarkaðar lotur. Það má því segja að í hverri þróunaráætlun þurfi að koma fram „H-in“ fimm; hvað, hvernig, hverjir, hvenær og hvernig gengur. 

Stuðningur, ráðgjöf og bjargir

Eitt af því sem þarf að huga að, þegar farið er af stað í þróunarstarf eða framfaramiðað breytingarstarf, er að tryggja skólasamfélaginu stuðning og ráðgjöf. Oft getur verið um stuðning að ræða sem þátttakendur geta veitt hver öðrum en í mörgum tilvikum þarfnast skólar utanaðkomandi ráðgjafar þegar ráðast á í stór þróunarverkefni (Jón Baldvin Hannesson o.fl., 2002). Einnig þarf að huga að því hvaða bjargir þurfa að koma til svo að framganga þróunarstarfsins sé tryggð. Þessar bjargir geta til dæmis verið í formi fjármagns eða aukins vinnuframlags. Þessa þætti er mikilvægt að ígrunda vel en auk þess þarf að gera ráð fyrir þróunarstarfinu þegar vinnutími starfsmanna er skilgreindur. Með því að huga að þessum þáttum má minnka líkurnar á því að þreyta sem leitt getur til uppgjafar búi um sig í skólasamfélaginu. 
Rökstuðningur og kynning

Þeir fræðimenn sem fjallað hafa um skólaþróun telja margir að rökstyðja þurfi vel tilgang þess að ráðast í þau verkefni sem þróunaráætlunin tekur til. Guðrún Kristinsdóttir (1998) segir til dæmis í bók sinni Ótroðnar slóðir að rökstuðningur fyrir vali á þróunarverkefni þurfi að liggja fyrir og því séu þróunarverkefni sem eru afsprengi af mati á skólastarfi vel til þess fallin að uppfylla þetta skilyrði. Því er það ljóst að þegar skólaþróunarverkefni eru sprottin upp úr slíku mats- og samráðsferli sem hér að framan er rakið eða byggjast á slíkum grunni hefur ákvörðunin um að ráðast í það í raun verið rökstudd. 
Ákvörðunin um að ráðast í verkefnið er þannig byggð á ferli sem skólasamfélagið hefur komið að frá upphafi og ferlið hefur allan tímann miðast að því að skilgreina þörfina fyrir það að ráðast í nákvæmlega þetta verkefni. Með þessu móti verður vinnan við að rökstyðja mikilvægi þess að ráðast í þróunarstarfið afar lítil eða jafnvel óþörf enda hefur matsferlið, úrvinnslan úr matinu, forgangs​röðun úrbótahugmynda og ákvörðunin um verkefnið verið í röklegu samhengi frá upphafi. Með þessu móti sparast mikill tími sem annars hefði verið þörf á að verja til þess að skýra mikilvægi þróunarstarfsins fyrir aðilum skólasamfélagsins. 
Þótt skólasamfélagið hafi komið að ákvörðunartökunni frá upphafi þýðir það ekki að kynning á þróunarverkefnum innan skólasamfélagsins sé óþörf. Slík kynning þjónar mikilvægu hlutverki þegar ráðast á í þróunarvinnu enda heldur hún vakandi faglegri umræðu um þróunarstarfið.

Framkvæmd áætlunar og mat á framvindu og lokaárangri
Þegar verkefnastjórn hefur sett fram vel útfærða þróunaráætlun um það hvernig staðið skuli að þróunarstarfinu eða þróunarverkefninu, skilgreint helstu áfanga, kynnt áætlunina, afmarkað tímann sem verkið á að taka, ákveðið verkaskiptingu, tryggt stuðning við verkið og lagt línurnar um mat á verkinu er komið að því að framkvæma það sem kveðið er á um í áætluninni. 
Þegar búið er að ákveða hvaða þróunarstarf eða þróunarverkefni skuli farið í og það afmarkað er nauðsynlegt að fara yfir það hvernig staðið skuli að mati á framvindu þess og lokaárangri. Fitzpatrick o.fl. (2004) flokka matsferli þróunarverkefnis í þætti sem eru (a) afmörkun viðfangs​efnis, (b) söfnun gagna, (c) úrvinnsla upplýsinga, (d) greining þeirra, (e) skýrslugjöf og stýring mats​ferlisins og (f) framvindu þess. Í upphafi þarf að spyrja gagnrýninna spurninga sem varpa ljósi á núverandi stöðu skólans, hvaða breytinga er þörf og hvernig sé hægt að stjórna þeim ásamt því að gera grein fyrir hvernig meta á hvort tekist hafi að koma breytingunum á til frambúðar. Þróunar​áætlanir eru þannig leið til að sameina sjálfsmat skóla og skólaþróun. Þær eru verkfæri í höndum skóla til að vinna með niðurstöður sjálfsmats og skipuleggja þróunarverkefni á grundvelli þess. 
Fitzpatrick o.fl. (2004) tala einnig um að mat sé gjarnan greint í leiðsagnarmat eða lokamat. Mörk þessara tegunda mats eru óljós og skarast gjarnan en hugtökin hafa hagnýta þýðingu til að greina gerðir úrskurða, ákvarðana eða vals sem matið getur þjónað. Lokamat og leiðsagnarmat greina milli tveggja mismunandi aðgerða eða ákvarðana sem hagsmunaaðilar gætu tekið í kjölfar mats. Mat er sagt leiðsagnarmat ef megintilgangur þess er að afla upplýsinga sem ætlunin er að nota til að bæta starfsemi. Þessi tegund mats veitir oft dæmandi niðurstöður og dregur þannig fram upplýsingar um verðleika ákveðins þáttar eða hluta af starfsemi eða verkefni. Leiðsagnarmat er gjarnan framkvæmt á meðan á verkefni stendur og niðurstöður þess stýra þá oft framvindu verksins. Mat er sagt lokamat ef megintilgangur þess er að afla upplýsinga sem ætlunin er að nota til að ákveða um framtíð, framþróun, aðlögun eða útþenslu á starfsemi eða verkefni.
Matshluti þróunarverkefna er nauðsynlegur þáttur þar sem með mati fæst kerfisbundin lýsing á tilteknum atriðum sem sagt getur til um ágæti þeirra. Mat felur þannig í sér söfnun gagna til að hægt sé að meta hvort markmiðum hafi verið náð (Börkur Hansen og Smári S. Sigurðsson, 1998). Matið er einnig nauðsynlegur hluti verkefna til þess að aðrir fái tækifæri til að læra af reynslu þeirra er stóðu að þróunarverkefninu. Með mati er reglu einnig komið á hlutina, mikilvæg atriði dregin fram og þau greind með tilliti til verkefnisins í heild (Guðrún Kristinsdóttir, 1998). Fullan (2001) heldur því fram að raunverulegar breytingar á skólum hafi áhrif á námskrá og námsefni, breyti kennsluháttum, viðhorfum, gildismati og hugmyndum kennara um starfið. Til að sjá hvort þróunar​verkefni hafi haft þessar breytingar í för með sér er þannig nauðsynlegt að meta verkefnið út frá mörgum hliðum.
Þegar þróunarstarfi hefur verið hrint í framkvæmd þarf að huga að mati á framkvæmdinni. Eins og áður er komið fram þarf að meta árangur þróunarstarfsins bæði jafnóðum þar sem framvinda verksins er metin og í lok skilgreindrar verkáætlunar þarf síðan að eiga sér stað lokamat og uppgjör þróunarverkefnis. Gerður G. Óskarsdóttir (1999) segir mikilvægt að hafa fjóra þætti í huga við matið. Í upphafi er því fyrst lýst og greint hvað lagt var fram til verkefnisins, framlag eða aðföng. Því næst er aflað upplýsinga um vinnuferli eða atferli og afraksturinn og loks metið eða mælt hver árangurinn er. Niðurstöður mats eru síðan notaðar til að taka ákvarðanir um breytingar eða umbætur eins og að styrkja það sem vel er gert, breyta því sem betur má fara eða hafna því sem ekki virkar. Ákvörðun um umbætur sem byggir á niðurstöðum mats getur fylgt að sett eru ný markmið og gerðar nýjar áætlanir. Hér er því um hringrás eða kerfisbundið ferli að ræða eða ferli sem aldrei tekur enda og því getur hvert af þessum fjórum stigum verið jafnt upphafstig sem endastig. Hér þarf því að staldra við og velta því fyrir sér hvort þróunarstarfið sem verið er að vinna að eða búið er að vinna að hafi náð að laga það ástand sem varð í upphafi til þess að í það var ráðist. Þess vegna geta verklok á þróunarstarfi bæði verið endir og upphaf að nýju mati.
Að festa árangur í sessi 
Lokastig breytingaferlisins er stofnanafesting breytinganna. Til þess að þær festist í sessi þarf breyt​ingar​ferlið að hafa verið farsælt og skilað tilætluðum árangri að mati þeirra sem að því stóðu. Þau atriði sem ráða því hvort breytingarnar festast í sessi eru þau sömu og skipta máli við framkvæmd breytingar​verkefna. Ef framkvæmd er farsæl eru góðar líkur á festingu. Verkefni sem festast í sessi ganga lengra en að breyta skipulagi. Þau breyta gildismati og menningu skólanna. Æskilegt er að byrja smátt en stefna hátt og binda ekki verkefnin of lengi við afmarkaðan hóp þátttakenda innan stofnunar. 
Ýmis tæknileg atriði hafa áhrif á það hvort verkefni festast í sessi eður ei. Fullan (2001) nefnir þrjár helstu hindranir þess að breytingar nái að verða varanlegar. Fyrsta hindrunin er hættan á að ofureinfalda hlutina. Önnur hindrunin er tilhneigingin til að halda að þótt eitthvað virki á einum stað þá virki það sjálfkrafa líka á öðrum stað í öðru samhengi. Þriðja hindrunin tengist síðan hugarfari. Þótt tæknilegar hindranir skipti máli þá sé vonlítið að breytingaverkefni beri árangur ef ekki er til staðar ástríða og skuldbinding þeirra sem að verkefninu standa og hafa það hlutverk að viðhalda þeim. Til að festa breytingar í sessi þarf að skapa þeim skilyrði til að halda velli. Það er meðal annars gert með því að innlima þær inn í alla stjórnskipan skólans. Þannig þarf breytingin að verða hluti af stefnu skólans og skólanámskrá. Einnig þarf að tryggja að nægilega mikill stuðningur sé við breytinguna og talsmenn hennar séu það margir að hún dagi ekki uppi þegar formlegu þróunar​verkefni lýkur. Sé breytingaferlið sprottið af innri hvöt með virkjun starfshvata eins og lagt er til í því skólaþróunarlíkani sem hér um ræðir má ætla að til verði nauðsynleg ástríða og skuldbinding til að auka líkurnar á því að breytingarnar festist í sessi. 
Palestini (2000) leggur áherslu á mikilvægi þess að festa breytingar í sessi með virku eftirliti til dæmis með því að rýna stöðugt í matsniðurstöður því til staðfestingar að breytingarnar séu viðvarandi og hafi ekki gengið til baka. Hann leggur jafnframt áherslu á að breytingar festist fremur í sessi ef takist að innlima þær í skólamenninguna með hjálp svokallaðra „hetjusagna“. Slíkar sagnir um áhrifaríkar breytingar eru þá gjarnan tengdar einstaklingum sem voru frumkvöðlar og leiðtogar í breytingarferlinu og hafa þannig sveipast „hetjuljóma“.
Festing er þannig ekki síður mikilvægur þáttur í árangursríkri skólaþróun en til dæmis þróunar​verk​efnið sjálft. Segja má að án árangursríkrar festingar sé mikið af þeirri vinnu er fyrr hefur verið unnin í ferlinu fyrir bí. Því er mikilvægt að ekki sé litið á festinguna sem endapunkt verkefnis heldur frekar sem upphafið að nýju ferli. Þróunarstarf er nefnilega að mati flestra fræðimanna endurtekið og stöðugt ferli sem í raun endar aldrei (Stoll, Reynolds, Creemers og Hopkins, 1996). 
Marash, Berman og Flynn (2003) benda á að ástæður þess að ferlið er endalaust séu þær helstar að sífellt verði að leggja mat á árangur þeirra umbóta sem innleiddar hafi verið. Einungis með þeim hætti sé komið í veg fyrir að aðferðir úreldist og árangur tapist. Breytingar á starfsfólki, ný þekking og fleiri slíkir þættir geri það að verkum að vinnulag eða aðferðafræði týnist, úreldist, gleymist eða brenglist. Með kerfisbundnu mati sem hluta af endurskoðun starfsemi og þróun náist að varðveita þann árangur og þá fjármuni sem lagðir séu í þróunarverkefni. Öflug festing felist þannig að hluta til í áframhaldandi þróun og hefur nær alltaf varanleg áhrif á menningu skólans.
Ef þeim sem standa að skólanum og þátt hafa tekið í breytingarferlinu tekst í sameiningu að festa í sessi þær breytingar sem hin matstengda skólaþróun hefur í för með sér má segja að tilgangur og markmið þeirrar ferðar sem lagt var upp í með mati á starfinu hafi náðst. 

Lokaorð
Þýska skáldið Goethe sem fæddist á síðari hluta 18. aldar sagði einhverju sinni að það væri auðvelt að hugsa en erfitt að framkvæma og það að koma hugsun sinni í framkvæmd væri það erfiðasta sem til væri. Flestir þeir sem tekist hafa á við þróunarstarf skynja sjálfsagt sannleikskornið í þessum orðum. Vegurinn frá hugmynd til framkvæmdar getur nefnilega verið langur, torsóttur og villugjarn. Þegar lagt er af stað í ferðalag eftir slíkum vegi er nauðsynlegt að hafa áttavita og kort sem stýra mönnum á rétta slóð lendi þeir í villum eða sjálfheldu. 
Líkanið Skólaþróun með skólamati sem kynnt hefur verið í þessu riti er hugsað sem leiðsagnartæki til handa þeim sem hyggjast koma hugmyndum sínum um þróun skólastarfs í framkvæmd. Í líkaninu hefur verið reynt að tína til flest það sem mætir ferðalöngum á slíkri vegferð. Hugmyndin að baki líkaninu er sú að skólaþróun þurfi að eiga sér rætur í skólasamfélagi hvers skóla og vera byggð á mati á þeirri starfsemi sem bæta á og að um leið fari í gang nokkurs konar endalaus spírall þar sem sérhvert þróunarverkefni byggist á mati á fyrri starfsemi og festi í leiðinni í sessi þau vinnubrögð sem vel reynast.

„Það er alltaf hægt að bæta“ er leiðarljós þeirra sem aðhyllast kenningar gæðastjórnunar í hvers kyns mynd. Þó vafalaust megi deila um þessa fullyrðingu er þó hægt að halda því fram að þeir skólar sem stunda skólaþróun með skólamati hljóti að líta svo á að stefnan geti bara legið upp á við í átt til árangursríkara skólastarfs fyrir nemendur. 
Þannig má færa fyrir því rök að þróunarstarf í skólum sé einn af hornsteinum árangursríks skólastarfs og því lífsnauðsynlegt hverjum skóla. Hvar eru þeir skólar staddir sem ekki stunda slíkt starf ef þeir eru þá til? Skólamaðurinn Wolfgang Edelstein (1988) sem gjarnan orðaði hlutina á beinskeyttan hátt hitti ef til vill naglann á höfuðið um stöðu skóla sem ekki stunda þróunarstarf. Í erindi er hann flutti á vegum Skólameistarafélags Íslands haustið 1985 og nefnist Æskan og menningin segir hann meðal annars þetta: „Það skal staðhæft hér – með tilhlýðilegri einföldun eins og oft áður – að skólarnir, í þeirri mynd sem þeir hafa á sér nú, geti ekki orðið nemendum að liði sem skyldi; þeir eru ekki gerðir fyrir þá nemendur sem sækja þá, heldur í minningu um aðra nemendur sem sóttu annars konar skóla með önnur markmið í huga.“ 
Heimildarskrá
Andrews, K. (1987). The Concept of Corporate Strategy. Illinois: Irwin, Homewood.

Birna Sigurjónsdóttir. (1993). Haustþing Kennarasambands Austurlands – Mat á skólastarfi.            Í Óskar J. Sandholt og Sverrir Gestsson (Ritstj.), Mat á skólastarfi, fimm fyrirlestrar fluttir á haustþingi Kennarasambands Austurlands haustið 1993 (bls. 16 - 23). Djúpivogur: Kennarasamband Austurlands

Börkur Hansen. (2003). Mat á skólastarfi: Til hvers? Í Börkur Hansen, Ólafur H. Jóhannsson og Steinunn Helga Lárusdóttir (Ritstj.), Fagmennska og forysta. Þættir í skólastjórnun (bls. 15-27). Reykjavík: Rannsóknarstofnun Kennaraháskóla Íslands. 
Börkur Hansen og Smári S. Sigurðsson. (1998). Skólastarf og gæðastjórnun. Reykjavík: Rannsóknarstofnun Kennaraháskóla Íslands.
Candian Effective Schools (e.d.). Sótt 05. apríl 2004 af http://www.canadianeffectiveschools.com/
NewFiles/Home.html.

Chase, R.B., Aquilano, N.J. og Jacobs, F.R. (2001). Operations Management for Competitive Advantage. Ninth edition. Intenational edition. Boston: McGraw-Hill/Irwin. 
Cohen, L., Manion, L., og Morrison, K. (2000). Research Methods in Education. 5th Edition. London: Routledge/Falmer.

Daft, R. L. ( 2001). Organization Theory and Design. Cincinnati: South-Western College Publishing.

Fitzpatrick, J. L., Sanders, J.R. og Worthen, B. R. (2004). Program Evaluation. Alternative Approches and Practical Guidelines. Third edition. Boston: Pearson/Allyn & Bacon.
Fullan, M. (2001). The New Meaning of Educational Change. (3rd edition). New York: Routledge.
Gerður G. Óskarsdóttir. (1999). Mat á skólastarfi, hvað og hvernig. Reykjavík: Fræðslumiðstöð Reykjavíkur.

Grant, R. M. (1998). Contemporary Strategy Analysis. Concepts, Techniques, Applications. Massachuset: Blackwell – Malden. 

Guðrún Karlsdóttir og Ingvar Sigurgeirsson. (2003). Mat á Hallormsstaðaskóla. Reykjavík: Rannsóknarstofnun Kennaraháskóla Íslands.

Guðrún Kristinsdóttir. (1998). Ótroðnar slóðir. Leiðbeininga um þróunarstarf. Handbók fyrir kennara. Reykjavík: Rannsóknarstofnun Kennaraháskóla Íslands.

Gunnar E. Finnbogason. (1996). Skólastarf og markaðslögmálin. Valddreifing: Aukið valfrelsi og einkavæðing. Í Uppeldi & menntun. Tímarit Kennaraháskóla Íslands, 5. árg. Bls. 63-76. Reykjavík: Kennaraháskóli Íslands.
Hallormsstaðaskóli. (2003A). Fróði – Skólanámskrá Hallormsstaðaskóla 2003-2004. 19. árgangur. Hallormsstaður: Höfundur.
Hallormsstaðaskóli. (2003B). Skólanámskrá Hallormsstaðaskóla, Fróði. Mat á skólastarfi 2003 – 2006. Sótt 02. apríl af http://hall.ismennt.is/matsaetlun%202003-2006.pdf.
Hitchcock, G. og Hughes, D. (1995). Research and the Teacher. Second Edition. London: Routledge/Falmer.

Hoy, W. K. og Miskel, C. G. (2001). Educational Administration. Theory, Research, and Practice. (6th edition. International edition). Singapore: McGraw-Hill Higher Education
Ingvar Sigurgeirsson og Guðrún Karlsdóttir. (2003). Mat á Seyðisfjarðarskóla. Reykjavík: Rannsóknarstofnun Kennaraháskóla Íslands.

Ingvar Sigurgeirsson. (2000). Mat á starfi Valhúsaskóla skólaárið 1999-2000. Lokaskýrsla. Reykjavík: Rannsóknarstofnun Kennaraháskóla Íslands. 
Mörður Árnason (Ritstj.). (2002). Íslensk orðabók. Þriðja útgáfa, aukin og endurbætt. Reykjavík: Edda.

Jón Baldvin Hannesson, Rósa Eggertsdóttir og Rúnar Sigþórsson. (2002). Aukin gæði náms. Skóli sem lærir. Reykjavík: Rannsóknarstofnun Kennaraháskóla Íslands.
Launanefnd sveitarfélaga og Kennarasamband Íslands. (2001). Kjarasamningur Kennarasambands Íslands og Launanefndar sveitarfélaga fyrir grunnskóla. Gildistími 1. janúar 2001 til og með 31. mars 2004. Reykjavík: Höfundur.

Lynch, R. (2000). Corporate Strategy. London: Financial Times/Prentice Hall. 

Marash, S.A., Berman, P. og Flynn, M. (2003). Fusion Management. Virginia: QSU Publishing Company.
Menntamálaráðuneytið. (1995). Lög um grunnskóla. Reykjavík: Höfundur.
Menntamálaráðuneytið. (1997). Sjálfsmat skóla – leikskólar, grunnskólar og framhaldsskólar. Reykjavík: Höfundur.
Menntamálaráðuneytið. (1998) Enn betri skóli. Þeirra réttur – okkar skylda. (Síðari útgáfa, apríl). Grundvöllur endurskoðaðra aðalnámsskráa. Reykjavík: Höfundur.

Menntamálaráðuneytið. (1999). Aðalnámskrá grunnskóla – almennur hluti. Reykjavík: Höfundur.
Miles, K. H. (2001). Putting Money Where It Matters. Í Educational Leadership, Vol. 59, no. 1. Bls. 53-57. 

North Central Regional Educational Laboratory. (e.d.). Sótt 05. apríl 2004 af http://www.ncrel.org/
sdrs/areas/issues/content/currclum/cu3lk1.htm.

Palestini, R. H. (2000). Ten Steps to Educational Reform, Making Change Happen. Lanham: The Scarecrow Press Inc. Technomic Books.
Patton, M. Q. (1997). Utilization-Focused Evaliation. The New Century Text. 3. edition. Thousand Oaks: SAGE Publication.

Rosenholtz, S. J. (1991). Teachers’ Workplace. London: Teachers College Press.
Rúnar Sigþórsson, Börkur Hansen, Jón Baldvin Hannesson, Ólafur H. Jóhannsson, Rósa Eggertsdóttir og Mel West. (1999). Aukin gæði náms - Skólaþróun í þágu nemenda. Reykjavík: Rannsóknarstofnun Kennaraháskóla Íslands.
Sergiovanni, T. J. (2001). The Principalship: A Reflective Practice Perspective. Fourth Edition. Boston: Allyn and Bacon. 

Sif Vígþórsdóttir og Valdimar Helgason. (2003). Skólamat (http://clik.to/skolamat). Lokaverkefni til diplómagráðu við stjórnunarbraut KHÍ. Reykjavík: Höfundar.
Sif Vígþórsdóttir, Kristín B. Gunnarsdóttir, Hildur J. Agnarsdóttir, Jón G. Axelsson og Magnhildur B. Björnsdóttir. (2003). Hallormsstaðaskóli - Skýrsla um sjálfsmat 2001 – 2003. Unnin í mars 2003. Hallormsstaður: Hallormsstaðaskóli.

Steinunn Helga Lárusdóttir. (2002). Mat á skólastarfi - Handbók fyrir skóla. Reykjavík: Rannsóknarstofnun Kennaraháskóla Íslands.Menntamálaráðuneytið. 1995. Lög um grunnskóla.
Stoll, L., Reynolds, D., Creemers, B og Hopkins, D. (1996) Merging School Effectiveness and School Improvement. Í Reynolds, D., Bollen, R., Creemers, B., Hopkins, D., Stoll, L. og Lagerweij, N., Making Good Schools. Linking School Effectiveness And School Improvement (bls. 113-145). London: Routledge.

The Association for Effective Schools. (e.d.). Sótt 05. apríl 2004 af http://www.mes.org/. 

Wolfang Edelstein. (1988). Skóli – Nám – Samfélag. Ritröð Kennaraháskóla Íslands og Iðunnar X. Reykjavík: Iðunn.

Viðauki 1
Viðfangsflokkar Skólamatsins eru (a) líðan, samskipti, (b) almenn viðhorf til skólans, (c) starfið í skólanum, (d) nám og kennsla, (e) stjórnun, stefnumörkun og skipulag og (f) upplýsingastreymi en auðvelt er að fjölga flokkum ef matsþarfir einstakra skóla kalla eftir því.

	Einkenni góðra skóla
	Viðfangsflokkar kannana sem meta viðkomandi þátt

	Sterk fagleg forysta skólastjórnenda, stuðningur þeirra og hvatning.
	LÍÐAN

SAMSKIPTI

STARFIÐ Í SKÓLANUM

STJÓRNUN, STEFNUMÖRKUN OG SKIPULAG 

	Skýr sýn og markmiðssetning.
	ALMENNT UM SKÓLANN

STJÓRNUN, STEFNUMÖRKUN OG SKIPULAG 

UPPLÝSINGASTREYMI

	Öflugt faglegt samstarf kennara, áhersla á þróunarstarf og símenntun.
	SAMSKIPTI

STARFIÐ Í SKÓLANUM

NÁM OG KENNSLA 

STJÓRNUN, STEFNUMÖRKUN OG SKIPULAG 

	Árangursmiðaðar námskröfur, áhersla lögð á iðni og ástundun, gott eftirlit með námi. 
	ALMENNT UM SKÓLANN

NÁM OG KENNSLA 

UPPLÝSINGASTREYMI

	Samhugur, samkennd og gagnkvæmur stuðningur meðal starfsliðs.
	LÍÐAN

SAMSKIPTI 

ALMENNT UM SKÓLANN

STJÓRNUN, STEFNUMÖRKUN OG SKIPULAG 

	Öflugt foreldrasamstarf.
	SAMSKIPTI

ALMENNT UM SKÓLANN

UPPLÝSINGASTREYMI

STJÓRNUN, STEFNUMÖRKUN OG SKIPULAG 

	Gott skipulag, öryggi og agi.
	LÍÐAN

SAMSKIPTI

ALMENNT UM SKÓLANN

STJÓRNUN, STEFNUMÖRKUN OG SKIPULAG 


Viðauki 2

Hér að neðan eru sýndir spurningaflokkar vefkannananna og málstofanna eftir viðfangsefnum, skipt niður eftir markhópunum, nemendum, foreldrum og starfsmönnum. Einnig kemur fram áætluð tímasetning framkvæmdar. 
Spurningaflokkar Skólamatsins:
Nemendur 

	Spurningaflokkur
	Framkvæmdarár matsáætlunar

	1. LÍÐAN 
	1., 2., og 3. ár

	2. SAMSKIPTI 
	1., 2., og 3. ár

	3. ALMENNT UM SKÓLANN 
	1. ár

	4. NÁM OG KENNSLA - 1. hluti 
	2. ár

	5. NÁM OG KENNSLA – 2. hluti 
	2. ár

	6. NÁM OG KENNSLA – 3. hluti - Námsgreinar 
	2. ár

	7. NÁM OG KENNSLA – 4. hluti - Námsgreinar 
	2. ár

	8. UPPLÝSINGASTREYMI STJÓRNUN OG STEFNUMÖRKUN
	3. ár


Foreldrar

	Spurningaflokkur
	Framkvæmdarár matsáætlunar

	1. LÍÐAN 
	1., 2., og 3. ár

	2. SAMSKIPTI 
	1., 2., og 3. ár

	3. ALMENNT UM SKÓLANN - 1. hluti
	1. ár

	4. ALMENNT UM SKÓLANN - 2. hluti
	1. ár

	5. NÁM OG KENNSLA - 1. hluti 
	2. ár

	6. NÁM OG KENNSLA - 2. hluti 
	2. ár

	7. NÁM OG KENNSLA - 3. hluti – Námsgreinar
	2. ár

	8. NÁM OG KENNSLA - 4. hluti - Námsgreinar
	2. ár

	9. STJÓRNUN, STEFNUMÖRKUN OG SKIPULAG
	3. ár

	10. UPPLÝSINGASTREYMI
	3. ár


Starfsfólk

	Spurningaflokkur
	Framkvæmdarár matsáætlunar

	1. LÍÐAN - 1. hluti 
	1., 2., og 3. ár

	2. LÍÐAN - 2. hluti 
	1., 2., og 3. ár

	3. SAMSKIPTI 
	1., 2., og 3. ár

	4. ALMENNT UM SKÓLANN 1. hluti 
	1. ár

	5. ALMENNT UM SKÓLANN 2. hluti 
	1. ár

	6. STARFIÐ Í SKÓLANUM 1. hluti 
	2. ár

	7. STARFIÐ Í SKÓLANUM 2. hluti 
	2. ár

	8. NÁM OG KENNSLA 1. hluti 
	2. ár

	9. NÁM OG KENNSLA 2. hluti 
	2. ár

	10. STJÓRNUN, STEFNUMÖRKUN OG SKIPULAG 1. hluti 
	3. ár

	11. STJÓRNUN, STEFNUMÖRKUN OG SKIPULAG 2. hluti 
	3. ár

	12. STJÓRNUN, STEFNUMÖRKUN OG SKIPULAG 3. hluti 
	3. ár

	13. UPPLÝSINGASTREYMI 
	3. ár


Viðauki 3
	HUGMYND AÐ MATSÁÆTLUN TIL ÞRIGGJA ÁRA – Fyrsta ár.

	TÍMI

1. ár
	Áætlun um framkvæmd
	Framkvæmdaraðilar og þátttakendur 

	Undanfari

1. árs

Maí 
	Undanfari kerfisbundins mats til þriggja ára. 

Undirbúningsvinna matshóps og skólasamfélags. 
Leitað eftir hugmyndum skólasamfélagsins um þá þætti sem mikilvægt er að leggja mat á og forgangsröðun þeirra. 

Matsfundir, starfsmannasamtöl, fundir matshóps með foreldraráði, kennararáði og nemendaráði. Unnið að áætlun um sjálfsmat til þriggja ára.
	Skólasamfélagið undir stjórn matshóps.

	Ágúst
	Starfsmannasamtöl tekin og unnið úr þeim atriðum sem þar koma fram og tengjast mati á skólastarfi. Kynnt fyrir skólasamfélaginu það sem fram kom í undirbúningsvinnu matshóps og skólasamfélags. 
	Matshópur, starfsfólk og skólasamfélagið.

	Sept.
	Áætlun um sjálfsmat til þriggja ára lögð fram og kynnt.


	Matshópur og skólasamfélagið.

	Okt. 

	Gagnaöflun / vefkannanir og málstofur úr SKÓLAMATI – Starfsmenn, nemendur og foreldrar svara spurningaflokkunum um Líðan og Samskipti.
	Matshópur, starfsmenn, nemendur og foreldrar.

	Nóv. – des. 


	Unnið úr niðurstöðum gagnaöflunar úr SKÓLAMATI og settar fram sterkar og veikar hliðar og hugmyndir að umbótum.

Gerð áætlun um aðgerðir.
	Matshópur

	Janúar – mars 


	Starfsmannasamtöl tekin (á miðjum vetri) og unnið úr þeim atriðum sem þar koma fram og tengjast mati á skólastarfi. 
Í framhaldi af því eru matsfundir með starfsfólki, foreldrum og nemendum.
Gagnaöflun / vefkannanir og málstofur úr SKÓLAMATI – 

Starfsmenn, nemendur og foreldrar svara spurningaflokkunum Almennt um skólann. Matshópur vinnur úr þessum upplýsingum og setur fram sterkar og veikar hliðar og hugmyndir að umbótum. 
	Skólastjórnendur, matshópur, starfsfólk, foreldrar og nemendur.

	Apríl – júní


	Starfsmannasamtöl tekin (að vori) og unnið úr þeim atriðum sem þar koma fram og tengjast mati á skólastarfi. Í framhaldi af því eru matsfundir með starfsfólki, foreldrum og nemendum. Matshópur vinnur úr þessum upplýsingum og setur fram yfirlit um helstu sterkar og veikar hliðar starfsins og hugmyndir að umbótum. 
Sjálfsmatsskýrsla vetrarins unnin, þar sem fram koma sterkar og veikar hliðar og hugmyndir að umbótum sem byggjast á framangreindri gagnaöflun og öðru mati sem fram hefur farið á skólaárinu. 
	Skólastjórnendur, matshópur, starfsfólk, foreldrar og nemendur.


	HUGMYND AÐ MATSÁÆTLUN ÞRIGGJA ÁRA – Annað ár.

	TÍMI

2. ár
	Áætlun um framkvæmd
	Framkvæmdaraðilar og þátttakendur

	Júní – ágúst.
	Sjálfsmatsskýrsla fyrsta árs kynnt starfsmönnum skólans, foreldraráði, nemendaráði og fræðsluyfirvöldum. 

Sjálfsmatsskýrsla sett á heimasíðu skólans. 
	Matshópur, starfsmenn, nemendaráð, foreldraráð og fræðsluyfirvöld.

	Ágúst – sept.
	Kynnt fyrir starfsfólki það sem fram kom á matsfundum og starfsmannasamtölum vorsins. Farið yfir á fundum í upphafi skólaárs til hvaða aðgerða verður gripið strax varðandi atriði sem þar komu fram og hvaða atriði bætast við umbótahugmyndir sem fjallað verður um í tengslum við gerð skólaþróunaráætlunar. 

Matshópurinn hefst handa við að draga saman umbótahugmyndir sem fram hafa komið í afstöðnu mati síðasta árs. Umbótamiðuð skólaþróunaráætlun sett fram fyrir yfirstandandi skólaár og kynnt fyrir skólasamfélaginu. 
	Matshópur, starfsfólk og skólasamféalgið.



	Sept.


	Starfsmannasamtöl tekin og unnið úr þeim atriðum sem þar koma fram og tengjast mati á skólastarfi.

Sterkar og veikar hliðar og umbótahugmyndir settar fram á grundvelli þeirra.
	Skólastjórnendur, starfsmenn og matshópur.

	Október


	Gildandi endurmenntunaráætlunin yfirfarin á grundvelli skólaþróunaráætlunar og þarfagreiningar meðal starfsfólks.

Gagnaöflun / vefkannanir og málstofur úr SKÓLAMATI – Starfsmenn, nemendur og foreldrar svara spurningaflokkunum um Líðan og Samskipti
	Matshópur, starfsfólk, nemendur og foreldrar. 



	Nóv. – des. 


	Unnið úr niðurstöðum gagnaöflunar úr SKÓLAMATI og settar fram sterkar og veikar hliðar og hugmyndir að umbótum.

Gerð áætlun um aðgerðir.
	Matshópurinn, starfsfólk, nemendur og foreldrar.

	Janúar – mars


	Starfsmannasamtöl tekin (á miðjum vetri) og unnið úr þeim atriðum sem þar koma fram og tengjast mati á skólastarfi. 

Í framhaldi af því eru matsfundir með starfsfólki, foreldrum og nemendum.

Gagnaöflun / vefkannanir og málstofur úr SKÓLAMATI – Starfsmenn, nemendur og foreldrar svara spurningaflokkunum um Nám og kennslu. Starfsmenn svara auk þess spurningaflokknum um Starfið í skólanum.
Matshópur vinnur úr þessum upplýsingum og setur fram sterkar og veikar hliðar og hugmyndir að umbótum.
	Skólastjórnendur, matshópur, starfsfólk, foreldrar og nemendur.

	Apríl – júní 


	Starfsmannasamtöl tekin (að vori) og unnið úr þeim atriðum sem þar koma fram og tengjast mati á skólastarfi. 

Í framhaldi af því eru matsfundir með starfsfólki, foreldrum og nemendum. 
Matshópur vinnur úr þessum upplýsingum og setur fram yfirlit um helstu sterkar og veikar hliðar starfsins og hugmyndir að umbótum. 

Sjálfsmatsskýrsla vetrarins unnin, þar sem fram koma sterkar og veikar hliðar og hugmyndir að umbótum sem byggjast á framangreindu mati skólaársins. 
	Skólastjórnendur, matshópur, starfsfólk, foreldrar og nemendur.


	HUGMYND AÐ MATSÁÆTLUN ÞRIGGJA ÁRA – Þriðja ár

	TÍMI

3. ár
	Áætlun um framkvæmd
	Framkvæmdaraðilar 

og þátttakendur

	Júní – ágúst.
	Sjálfsmatsskýrsla annars árs kynnt starfsmönnum skólans, foreldraráði, nemendaráði og fræðsluyfirvöldum. 

Sjálfsmatsskýrsla sett á heimasíðu skólans. 
	Matshópur, starfsmenn, nemendaráð, foreldraráð og fræðsluyfirvöld.

	Ágúst – sept.
	Kynnt fyrir starfsfólki það sem fram kom á matsfundum og starfsmannasamtölum vorsins. Farið yfir á fundum í upphafi skólaárs til hvaða aðgerða verður gripið strax varðandi atriði sem þar komu fram og hvaða atriði bætast við umbótahugmyndir sem fjallað verður um í tengslum við endurskoðun skólaþróunaráætlunar. 

Matshópurinn hefst handa við að draga saman umbótahugmyndir sem fram hafa komið í afstöðnu mati síðasta árs. Umbótamiðuð skólaþróunaráætlun skólans endurskoðuð og ný sett fram fyrir yfirstandandi skólaár og kynnt fyrir skólasamfélaginu. 
	Matshópur, starfsfólk og skólasamfélagið.



	Sept.


	Starfsmannasamtöl tekin og unnið úr þeim atriðum sem þar koma fram og tengjast mati á skólastarfi.

Sterkar hliðar og veikar hliðar og umbótahugmyndir settar fram á grundvelli þeirra.
	Skólastjórnendur, starfsmenn og matshópur.

	Október


	Gildandi endurmenntunaráætlunin yfirfarin á grundvelli skólaþróunaráætlunar og þarfagreiningar meðal starfsfólks

Gagnaöflun / vefkannanir og málstofur úr SKÓLAMATI – starfsmenn, nemendur og foreldrar svara spurningaflokkunum um Líðan og Samskipti.
	Matshópur, starfsfólk, nemendur og foreldrar. 



	Nóv. – des. 


	Unnið úr niðurstöðum gagnaöflunar úr SKÓLAMATI og settar fram sterkar og veikar hliðar og hugmyndir að úrbótum.

Gerð áætlun um aðgerðir.
	Matshópurinn, starfsfólk, nemendur, foreldrar.

	Janúar – mars


	Starfsmannasamtöl tekin (á miðjum vetri) og unnið úr þeim atriðum sem þar koma fram og tengjast mati á skólastarfi. 

Í framhaldi af því eru matsfundir með starfsfólki, foreldrum og nemendum.

Gagnaöflun / vefkannanir og málstofur úr SKÓLAMATI – Starfsmenn, nemendur og foreldrar svara spurningaflokkunum um Upplýsingastreymi, stjórnun og stefnumörkun og skipulag. 
Matshópur vinnur úr þessum upplýsingum og setur fram sterkar og veikar hliðar og hugmyndir að umbótum.
	Skólastjórnendur, matshópur, starfsfólk, foreldrar og nemendur.

	Apríl – júní 


	Starfsmannasamtöl tekin (að vori) og unnið úr þeim atriðum sem þar koma fram og tengjast mati á skólastarfi. 

Í framhaldi af því eru matsfundir með starfsfólki, foreldrum og nemendum. 
Matshópur vinnur úr þessum upplýsingum og setur fram yfirlit um helstu sterkar og veikar hliðar starfsins og hugmyndir að umbótum. 

Sjálfsmatsskýrsla vetrarins unnin, þar sem fram koma sterkar og veikar hliðar skólastarfsins og hugmyndir að umbótum sem byggjast á framangreindu mati skólaársins. 
	Skólastjórnendur, matshópur, starfsfólk, foreldrar og nemendur.

